
Cyflwyniad 
Mae llesiant meddyliol yn effeithio ar bawb ond gall olygu pethau gwahanol i bobl wahanol; bydd gan bob unigolyn ei farn ei hun o ran beth mae’n ei olygu i fod yn iach yn feddyliol. Mae llesiant meddyliol yn effeithio ar sut mae pobl yn tyfu a datblygu; mae’n dylanwadu ar sut maen nhw’n ymdopi â phwysau arferol bywyd, sut maen nhw’n gweithio a’r ffordd y maen nhw’n cyfranogi ym mywyd y teulu a’r gymuned. Mae llesiant meddyliol yn faes pwysig o iechyd a llesiant gan mai dyma sy’n pennu iechyd a hapusrwydd cyffredinol. Er bod llesiant meddyliol yn gysyniad anodd ei ddeall, ac y cymysgir rhyngddo â salwch meddwl yn aml felly, gallai fod yn ddefnyddiol i feddwl amdano fel adnodd ar gyfer bywyd bob dydd. Mae llesiant meddwl unigol yn cynnwys nifer o elfennau, a allai, os effeithir arnynt yn negyddol, beri i lesiant meddyliol unigolyn wegian a gall arwain at salwch meddwl.  
Mae agweddau gwahanol ar lesiant meddyliol yn cynnwys ffactorau fel hunan-barch, hunangred, deallusrwydd emosiynol, ymdeimlad o ddiben, cysylltiadau cymdeithasol a stigma. Nod y canllawiau hyn yw cynorthwyo’r ysgol i ystyried yr agweddau hyn wrth ymgorffori dull ysgol gyfan o hyrwyddo iechyd a llesiant meddyliol cadarnhaol.
Mae’r fframwaith yn darparu cyfle i ysgolion hyrwyddo llesiant meddyliol cadarnhaol, atal salwch meddwl a chymryd camau i gefnogi unigolion pan fo angen. 
Llesiant Emosiynol a Meddyliol mewn Ysgolion
Pedwar diben y cwricwlwm newydd i Gymru yw sicrhau bod yr holl blant a phobl ifanc yn datblygu’n ddysgwyr uchelgeisiol, galluog; yn gyfranwyr mentrus, creadigol; yn ddinasyddion egwyddorol, gwybodus; ac yn unigolion iach, hyderus. Bydd ysgolion yn dylunio’u cwricwlwm eu hunain i alluogi dysgwyr i wneud cynnydd at y dibenion hyn. Mae llesiant emosiynol a meddyliol da yn adnodd ar gyfer bywyd bob dydd ac mae’n hanfodol fel sail i bob un o’r nodau hyn.  
Ym mis Medi 2018, fe wnaeth Ysgrifenyddion y Cabinet ar gyfer Addysg ac Iechyd a Gwasanaethau Cymdeithasol ar y pryd gyhoeddi eu bod yn ffurfio Grŵp Gorchwyl a Gorffen Cyd-Weinidogol ar Ddull Ysgol Gyfan o Ymdrin ag Iechyd Meddwl a Llesiant i gydnabod pwysigrwydd iechyd meddwl a llesiant da i ddysgu. Hefyd, roedd pryder cynyddol ynghylch iechyd meddwl pobl ifanc a amlygwyd gan yr Adroddiad Cadernid Meddwl a luniwyd gan Bwyllgor Plant, Pobl Ifanc ac Addysg Cynulliad Cenedlaethol Cymru. Yn 2021, cyhoeddodd Llywodraeth Cymru Fframwaith ar sefydlu dull ysgol gyfan i gynorthwyo ysgolion i ddatblygu a gweithredu’r dulliau hyn.
I gefnogi’r gwaith hwn, mae Iechyd Cyhoeddus Cymru, gan weithio gyda phartneriaid, wedi cael y gorchwyl i ddatblygu offer ychwanegol i gynorthwyo ysgolion i gynnal asesiad sylfaenol a datblygu’u cynlluniau gwella eu hunain. Bydd y broses hon i ysgolion yn un hirdymor, a dylai’r dull gweithredu fod yn un o welliant parhaus.
Mae offeryn hunanwerthusiad wedi’i ddatblygu i helpu ysgolion i feddwl am eu hysgol a ble maen nhw arni ar hyn o bryd yn erbyn ystod o gamau gweithredu sy’n gyson â dull ysgol gyfan cynhwysfawr ar gyfer llesiant emosiynol a meddyliol.  Bwriad y canllawiau hyn yw cynorthwyo ysgolion i gynnal yr hunanwerthusiad hwn ac i gynllunio gwelliant. Bydd y fersiwn gyntaf hon o’r canllawiau yn cael eu datblygu’n barhaus wrth i ni fynd ar hyd y daith hon.  
Dull ysgol gyfan
Mae dull ysgol gyfan yn cydnabod y gall pob agwedd ar fywyd yr ysgol effeithio ar ein hiechyd a’n llesiant ni a phawb yng nghymuned yr ysgol; dysgwyr, athrawon a staff cymorth. Mae dull ysgol gyfan yn cydnabod bod amgylchedd ac ethos ysgol cyn bwysiced â’r cwricwlwm a pholisïau. Mae’n golygu nid yn unig hynny sy’n digwydd yn yr ystafell ddosbarth neu’r cwricwlwm ffurfiol, ond yn hytrach yn holl weithgareddau ysgol o ddydd i ddydd.  
Bydd dull ysgol gyfan llwyddiannus yn cynnwys dysgwyr, rhieni a gofalwyr, staff a llywodraethwyr, bob un ohonynt yn gweithio gyda’i gilydd fel cymuned ysgol i wella llesiant, yn seiliedig ar gyd-ddealltwriaeth o anghenion y gymuned ysgol. 
Mae’n ystyried pob agwedd ar angen o ddulliau cyffredinol o hybu iechyd da ac atal afiechyd, i ddulliau wedi eu targedu’n fwy ar gyfer yr unigolion hynny sydd mewn mwy o risg, a chymorth penodol i’r unigolion hynny ag anghenion dynodedig, gyda phwyslais ar ymyrryd yn gynnar. Bydd dull ysgol gyfan a gyflawnir yn llwyddiannus yn cynnwys datblygu partneriaethau gweithio effeithiol rhwng yr ysgol a phob un o’r asiantaethau yn y system ehangach sy’n gallu darparu cyngor a chymorth arbenigol.

Nod yr Offeryn Gwerthuso a’r Canllawiau:
Bydd yr offeryn hunanwerthuso a’r canllawiau hyn yn rhoi trosolwg cyffredinol a man cychwyn ar gyfer datblygu’r dull ysgol gyfan ar gyfer llesiant emosiynol a meddyliol. Ni ddylai ysgolion ei gweld fel ‘ymarferiad ticio blychau’, ond yn hytrach fel modd o feithrin deialog gynhwysol ar draws y gymuned ysgol sy’n helpu’r ysgol i nodi beth mae’n gwneud yn dda ar hyn o bryd, a pha feysydd y mae angen eu datblygu neu’u gwella ymhellach. Mae’n gyfle i greu dull o ymholi ar gyfer dysgu am lesiant yn ein hysgolion a bydd yn cael ei ailystyried a’i addasu’n barhaus, gan ddefnyddio dysgu a phrofiad a rennir. Bydd cwblhau’r offeryn yn defnyddio amryw o ffynonellau tystiolaeth o ddata caled i’r teimladau mwy goddrychol yr adroddir amdanynt. Ar ôl nodi meysydd i'w gwella, dylai’r rhain gael eu blaenoriaethu yn gynllun gweithredu y gellir ei ymgorffori yng nghynlluniau datblygu a gwella ehangach yr ysgol.
I lawer o ysgolion, bydd yr offeryn hunanwerthuso a’r canllawiau yn cefnogi’r broses o adolygu a gwella gwaith sydd eisoes wedi’i wneud mewn perthynas ag iechyd emosiynol a llesiant meddyliol. I ysgolion sydd ar gam cynharach ar y daith, bydd yr offeryn yn eu cynorthwyo i ddatblygu’r diwylliant sy’n cefnogi llesiant plant a phobl ifanc, staff a’r gymuned ehangach, ac ymgorffori’r dull ysgol gyfan ar gyfer llesiant emosiynol a meddyliol. 
Sut i ddefnyddio’r offeryn
Mae’r offeryn hunanwerthuso yn defnyddio cwestiynau allweddol o fframwaith statudol Llywodraeth Cymru ar ‘sefydlu dull ysgol gyfan’, ac mae hefyd yn defnyddio’r sail dystiolaeth ryngwladol ar arfer effeithiol wrth hyrwyddo llesiant emosiynol a meddyliol mewn lleoliadau ysgol. Hefyd, mae’r offeryn yn defnyddio’r dysgu o’r Wobr Ansawdd Genedlaethol a bydd yn disodli’r adran llesiant emosiynol a meddyliol o fewn y wobr honno. 
Y broses o gwblhau’r offeryn a’r trafodaethau a gaiff yr ysgol, gan gynnwys pob rhan o’r gymuned ysgol, yw’r rhan fwyaf gwerthfawr o’r broses. Nid oes fawr o werth i grŵp bach o unigolion gwblhau’r offeryn ar eu pennau eu hunain.
Mae Llywodraeth Cymru wedi darparu cyllid ychwanegol i benodi Arweinwyr Gweithredu’r Dull Ysgol Gyfan yn lleol, a fydd, ar y cyd â’ch Tîm Ysgolion Iach lleol, yn cynorthwyo ysgolion gyda’r broses hon.
Dylid defnyddio’r offeryn yn y ffordd a ganlyn: 
Dylid cwblhau’r offeryn hunanwerthuso trwy broses a rennir. Mae gwerth i unigolion ystyried eu meddyliau eu hunain ymlaen law ac yna dod ynghyd i drafod eu sgorau, ac yna trwy drafodaeth, dod i gasgliad
Mae’n debyg y bydd ysgolion yn gweld bod angen iddynt weithio drwyddo mewn rhannau yn hytrach na’r cwbl ar yr un tro 
Yn ddelfrydol, dylai’r offeryn gael ei gwblhau gan grwpiau gwahanol yn yr ysgol, er enghraifft, yr Uwch Dîm Arwain; Arweinwyr Iechyd a Llesiant; athrawon; staff cymorth; rhieni a dysgwyr. Yna dylid cyfuno meddyliau a barn y grwpiau gwahanol i roi sgôr gyffredinol. Mae’n bwysig iawn eich bod yn ystyried a thrafod pan fydd grwpiau gwahanol yn dod i gasgliad gwahanol, a pham y gallai hynny fod
Dylai pob grŵp ddogfennu’r dystiolaeth a ddefnyddiwyd ganddynt wrth benderfynu ar eu sgôr
Dylai’r ysgol gytuno ar flaenoriaethau ar gyfer gweithredu yn dilyn yr hunanwerthusiad, ac mae’n bwysig bod y rhain wedi’u seilio ar y dystiolaeth y gwnaethoch ei chasglu a’u bod yn realistig. Efallai y byddwch eisiau datblygu cynllun tymor hwy a’i weithredu fesul cam
Bydd eich Arweinydd Gweithredu Dull Ysgol Gyfan Lleol yn hwyluso cymorth i adolygu’ch asesiad a’ch cynlluniau, a byddem yn annog ysgolion i weithio gyda’u clwstwr o ysgolion i rannu’u meddyliau a’u blaenoriaethau. Mae hyn yn arbennig o werthfawr gan fod y pontio o’r cynradd i’w uwchradd yn adeg allweddol pan fydd problemau iechyd meddwl ac iechyd emosiynol yn gallu datblygu. Gallai dull ar y cyd o bennu blaenoriaethau ar draws y clwstwr fod yn ddefnyddiol. Gallai fod yn werthfawr i ysgolion uwchradd hefyd i gyfranogi mewn adolygiadau cymheiriaid gydag ysgolion tebyg eraill. 
Bydd rhywun wedi’i neilltuo i’ch ysgol i gynorthwyo â’r broses hon; gallai fod yn rhywun o’r Cynllun Ysgolion Iach lleol neu weithwyr proffesiynol eraill sy’n gweithio i gefnogi ysgolion o’r trydydd sector neu o’r gwasanaethau iechyd meddwl lleol ar gyfer plant a’r glasoed. Bydd yn gallu rhoi cyngor ar gamau gweithredu y gall yr ysgol eu cymryd i fynd i’r afael â’u meysydd blaenoriaeth. Yr ysgol sy’n berchen ar y ddogfen ac ni fydd yn cael ei defnyddio fel modd o reoli perfformiad, ond gall yr ysgol ei defnyddio fel tystiolaeth ar gyfer arolygiad neu fel rhan o’r Wobr Ansawdd Genedlaethol. Gofynnir i chi rannu’r meysydd blaenoriaeth bras a nodwyd gennych fel y gellir darparu cymorth a datblygu ychwanegol ar lefel leol, ranbarthol a chenedlaethol lle mae materion cyffredin yn codi, ac i amlygu meysydd lle gallai fod angen datblygu polisi ymhellach.
Dim ond os y’i cynhelir fel offeryn byw a’i adolygu’n rheolaidd y bydd y ddogfen yn ddefnyddiol. Byddem yn awgrymu bod ysgolion yn adolygu eu camau gweithredu’n flynyddol ac yn cynnal adolygiad manylach bob dwy flynedd.
Trwy gydol y ddogfen ganllawiau hon, rydym wedi darparu cwestiynau a allai helpu i ysgogi trafodaeth wrth i chi gwblhau’r offeryn.


Adran A: Arweinyddiaeth ac Ymrwymiad




Pam mae hyn yn bwysig?
Mae arweinyddiaeth unrhyw sefydliad, gan gynnwys ysgolion, yn chwarae rhan fawr o ran pennu ethos, diwylliant a gwerthoedd y sefydliad hwnnw. Mae timau arwain sy’n rhoi blaenoriaeth i iechyd a llesiant yn rhoi arwydd ar unwaith o’i bwysigrwydd ym mywyd yr ysgol o ddydd i ddydd, ei fod yn hanfodol i ddiben craidd yr ysgol, nid yn rhywbeth ychwanegol
Bydd arweinyddiaeth mewn iechyd a llesiant yn weledol mewn nifer o ffyrdd. Mae arweinwyr cryf yn sicrhau bod eu hysgol yn cynnal hawliau plant, yn hybu llesiant yn gyfannol a’i bod yn gymuned gynhwysol. Mae arweinwyr yn gyfrifol am hyrwyddo llesiant staff, amddiffyn staff rhag llwyth gwaith gormodol a sicrhau eu bod yn ddiogel yn y gwaith (Estyn, 2018).
Ceir tystiolaeth dda o ymchwil yng Nghymru[footnoteRef:1] ac yn rhyngwladol bod ymglymiad gweithredol arweinwyr ysgol mewn gwaith ar iechyd a llesiant yn gysylltiedig ag arferion iechyd a llesiant mewn ysgol a deilliannau ar gyfer plant a phobl ifanc. [1:  Moore, G.F., Littlecott, H.J., Fletcher, A. et al. Variations in schools’ commitment to health and implementation of health improvement activities: a cross-sectional study of secondary schools in Wales. BMC Public Health 16, 138 (2016). https://doi.org/10.1186/s12889-016-2763-0] 

Arweinyddiaeth ac Ymrwymiad i iechyd meddwl a llesiant ar waith
Wrth gynnal eich hunanwerthusiad, bydd angen i chi ystyried nifer o ddimensiynau mewn arweinyddiaeth ac ymrwymiad ysgol, a bydd y rhain yn cynnwys:
· Rolau arwain dynodedig o fewn yr ysgol
· Polisïau a gweithdrefnau
· Amlygrwydd iechyd meddwl a llesiant ym musnes yr ysgol o ddydd i ddydd
· Arweinyddiaeth amlwg
· Gwelliant parhaus

A1: Mae uwch aelod o staff wedi’i ddynodi yn arweinydd ar gyfer iechyd a llesiant, gan gynnwys y fframwaith dull ysgol gyfan ar gyfer llesiant emosiynol a meddyliol; cefnogir gan aelodau staff eraill, pan fo’n briodol 





Mae rôl arwain wedi’i diffinio’n glir ar gyfer iechyd a llesiant o fewn yr ysgol yn bwysig i gydlynu a goruchwylio camau gweithredu yn yr ysgol ac i ymgysylltu’n fewnol ac yn allanol. Mae’n bwysig bod y rôl o fewn yr uwch dîm arwain oherwydd cwmpas y camau gweithredu a fynnir ar draws yr ysgol gyfan. Gallai’r rôl fod yn un annibynnol o fewn yr uwch dîm arwain, ond mae’n aml yn cydategu cyfrifoldebau eraill ar gyfer llesiant dysgwyr. Mae’n bwysig, fodd bynnag, bod rolau arwain yn cael eu dosbarthu ar draws yr ysgol yn hytrach na rhywbeth a welir fel cyfrifoldeb un unigolyn yn unig, ac mae’r modd y bydd hyn yn gweithio’n ymarferol yn dibynnu ar faint a chymhlethdod yr ysgol.
Gallai ysgolion fod eisiau ystyried hefyd p’un a yw un o lywodraethwyr yr ysgol yn cael rôl oruchwylio mewn perthynas ag iechyd a llesiant, gan gynnwys gweithredu’r Fframwaith o fewn yr ysgol.
Cwestiynau i’w gofyn?
A yw pawb yn gallu enwi’r unigolyn/unigolion sy’n gyfrifol am iechyd a llesiant, gan gynnwys y Fframwaith?
A yw rolau arwain wedi’u ffurfioli e.e. wedi’u cynnwys mewn swydd-ddisgrifiadau, yn rolau sy’n talu cyflog neu ag amser penodedig?
A oes tîm adnabyddadwy yn yr ysgol sy’n goruchwylio ac yn arwain camau gweithredu’n ymwneud ag iechyd a llesiant, gan gynnwys fframwaith y dull ysgol gyfan ar gyfer llesiant meddyliol ac emosiynol?
A2: Mae cynlluniau datblygu a gwella’r ysgol yn cynnwys camau gweithredu mesuradwy i hyrwyddo iechyd meddwl a llesiant yn y gymuned ysgol gyfan 





Yn aml, gellir barnu’r pwysigrwydd a’r gwerth a roddir i fater yn ôl pa mor weladwy ydyw ym musnes yr ysgol o ddydd i ddydd. Dylai UDA yr ysgol allu dangos gweledigaeth glir i hyrwyddo llesiant emosiynol a meddyliol, drwy asesu beth sydd eisoes ar waith, nodi’r blaenoriaethau ar gyfer gwella a datblygu cynlluniau strategol ar gyfer ymgorffori’r dull ysgol gyfan ar gyfer llesiant emosiynol a meddyliol.
Mae amlygrwydd camau gweithredu i hybu a diogelu llesiant emosiynol a meddyliol mewn cynlluniau yn un mesur o flaenoriaeth. Dylai cynllun gwella neu ddatblygu’r ysgol gynnwys y camau gweithredu a gytunwyd o ganlyniad i’r asesiad hwn ac fel rhan o broses o welliant parhaus.
Dylid nodi blaenoriaethau’r ysgol yn glir, a dylent ddangos sut y bydd yn cyflawni’r rhain ac erbyn pryd. Dylai fod tystiolaeth eglur bod y camau gweithredu hyn yn cael eu hadolygu ar gyfnodau addas gan grŵp priodol.

Mae cynnwys y mater i’w drafod ar agenda cyfarfodydd perthnasol yn arwydd o’i flaenoriaeth a’i bwysigrwydd hefyd. A yw mater llesiant emosiynol a meddyliol ac ymateb yr ysgol i’r Fframwaith ar gyfer Dull Ysgol Gyfan yn cael eu trafod mewn cyfarfodydd Llywodraethwyr; yr uwch dîm arwain; cyfarfodydd staff; cyfarfodydd rhieni a’r cyngor ysgol neu gorff tebyg? Dylai fod tystiolaeth bod yr UDA a’r Corff Llywodraethu wedi cymryd perchnogaeth o gynlluniau datblygu’r ysgol, gan sicrhau eu bod yn cael eu hadolygu’n barhaus ac yr eir i’r afael â rhwystrau rhag gweithredu. 
Cwestiynau i’w gofyn?
A yw cynlluniau gwella’n ymwneud â llesiant emosiynol a meddyliol yn amlwg mewn cynlluniau datblygu a gwella yn yr ysgol?
A oes tystiolaeth bod y pwnc yn cael ei drafod yn rheolaidd, ac a oes gweithredu’n digwydd o ganlyniad i’r trafodaethau hynny?
A3: Gall yr ysgol ddangos tystiolaeth o ddull gwella parhaus lle caiff cynlluniau eu hadolygu’n rheolaidd yn erbyn deilliannau, a lle gwneir newid fel bo’r angen





Fel gyda’r rhan fwyaf o feysydd pwysig i’w datblygu, ni fydd y gorchwyl o hybu a diogelu llesiant meddyliol ac emosiynol yn gorffen fyth. Bydd cyfle o hyd, ac angen, i wella a datblygu, i ymateb i heriau a sefyllfaoedd newydd.

Mae yna nifer o fethodolegau arwain a gwella sefydledig y gallai’r timau arwain eu defnyddio[footnoteRef:2].  Yn nodweddiadol, mae’r dulliau hyn yn pwysleisio meddu ar nodau neu gynlluniau clir, rhoi camau ar waith, monitro p’un a oes gwelliannau wedi digwydd a gwneud newidiadau o ganlyniad i hynny. Mae’r pwyslais ar newid cynyddol graddol, cyflawni a chydnabod llwyddiant. [2:  https://llyw.cymru/canllawiau-gwella-ysgolion] 


Dylai uwch dimau arwain allu dangos sut mae eu dull o ymdrin â llesiant emosiynol a meddyliol wedi mabwysiadu dull o welliant parhaus. Byddai hyn yn cynnwys amcanion neu nodau gwella wedi’u datgan yn eglur, tystiolaeth bod camau wedi’u cymryd, ac yn bwysicaf, bod tystiolaeth bod effaith y newid hwnnw wedi’i gwerthuso a’i hadolygu.
Cwestiynau i’w gofyn?

A yw pawb yn glir ynghylch beth yw nodau presennol yr ysgol o ran llesiant emosiynol a meddyliol?

A allwch chi ddangos tystiolaeth fod camau rydych wedi’u cymryd wedi arwain at welliannau?

A ydych chi’n glir ynghylch pa wahaniaeth y bwriedir i’ch cynlluniau presennol ei wneud, sut fyddwch chi’n gwybod a fuoch chi’n llwyddiannus?

A oes enghreifftiau o ble rydych wedi newid eich cynlluniau o ganlyniad i werthusiad neu adolygiad a ddangosodd nad aeth pethau fel yr oeddech wedi disgwyl?

A4: Mae cyfathrebu o fewn yr ysgol a gyda’r gymuned ysgol ehangach yn darparu tystiolaeth o’n hymrwymiad iechyd a llesiant dysgwyr a staff, gan gynnwys llesiant emosiynol a meddyliol






Mae’n bwysig bod bywyd yr ysgol o ddydd i ddydd, a rôl arweinwyr yn arbennig, yn modelu’r gwerthoedd a’r ymddygiadau a amlinellwyd yng nghynlluniau a pholisïau’r ysgol. Pobl yw arweinwyr hefyd, ac ni fyddant yn cael pethau’n iawn bob tro, ond gallant ddangos bob amser eu bod yn ymdrechu ac yn dysgu o’u camgymeriadau wrth iddynt fynd ymlaen.
Dylai delwedd yr ysgol i’r byd tu allan hefyd gyfleu bod llesiant emosiynol a meddyliol yn bwysig; gallai hyn gynnwys gwefan yr ysgol; cyfathrebu â’r staff, rhieni a disgyblion; herio agweddau ac ymddygiadau sy’n niweidiol i lesiant emosiynol a meddyliol.
Gall defnyddio storïau fel ffordd o rannu profiadau dysgu yn yr ysgol helpu modelu gwerthoedd yr ysgol, a gall fod yn ddull pwerus o gyfathrebu.

Cwestiynau i’w gofyn?
A fyddai rhywun sy’n edrych ar wybodaeth yr ysgol o’r tu allan yn gweld ymrwymiad yr ysgol i lesiant emosiynol a meddyliol yn hawdd?
A yw pobl yn nodi cysondeb rhwng theori ac ymarfer yn yr ysgol, beth mae pobl yn ei ddweud a beth maen nhw’n ei wneud?
A5: Gall yr ysgol ddangos tystiolaeth, o fewn yr adnoddau sydd ar gael, fod cymorth yn cael ei ddarparu ar gyfer gweithgareddau sy’n hyrwyddo iechyd meddwl a llesiant




Ni fydd adnoddau digonol fyth i fynd i’r afael â’r holl flaenoriaethau a materion a nodir mewn ysgol, ond mae’r penderfyniadau y mae ysgolion yn eu gwneud ynghylch sut i ddefnyddio’r adnoddau sydd ganddynt yn adlewyrchu’r flaenoriaeth a roddir i faterion gwahanol.
Mae sicrhau bod adnoddau digonol ar gael ar gyfer y gwaith i weithredu’r fframwaith, gan gynnwys trwy ddyrannu amser, yn fesur pwysig o’i flaenoriaeth i’r ysgol.
Cwestiynau i’w gofyn?
A yw’r ysgol wedi nodi adnoddau i gefnogi gweithredu i hybu llesiant meddyliol ac emosiynol?
A oes adnoddau priodol i’r cynlluniau datblygu a gwella ar gyfer llesiant meddyliol ac emosiynol?
A6: Mae ystod o bolisïau gan yr ysgol yn seiliedig ar arfer gorau i greu ethos a diwylliant cadarnhaol sy’n gefnogol i lesiant emosiynol a meddyliol






Mae presenoldeb cyfres o bolisïau o fewn yr ysgol sy’n pennu gwerthoedd yr ysgol, ei dull o gefnogi, hyrwyddo a rheoli materion yn ymwneud ag iechyd a lles, a’r prosesau y dylid eu dilyn, yn sylfaen bwysig ar gyfer y dull ysgol gyfan. Nid oes unrhyw ateb cywir o ran beth ddylai’r polisïau hynny fod, gan y bydd pob ysgol yn mabwysiadu dull gwahanol.
Er bod cynnwys dogfennau polisi yn bwysig, y broses o ddatblygu’r polisïau a’u defnyddio ym mywyd yr ysgol o ddydd i ddydd sy’n bwysig. Dylai’r rhain fod yn gryno, wedi’u hyrwyddo’n dda ac yn hygyrch, a dylent hefyd ddarparu arweiniad ar gefnogi llesiant emosiynol a meddyliol staff. Dylid datblygu polisïau gyda mewnbwn gan gymuned yr ysgol gyfan a bod yn destun adolygu rheolaidd i sicrhau eu bod yn ymateb ac yn parhau i fod yn berthnasol i’r anghenion newidiol yn yr ysgol. Dylanwadir ar lesiant emosiynol a meddyliol gan bolisi mewn ystod o feysydd, gan gynnwys polisïau’n ymwneud â:
· Chydraddoldeb ac amrywiaeth
· Rheoli ymddygiad
· Defnyddio a chamddefnyddio sylweddau
· Bwlio ac aflonyddu.
Dylid dangos tystiolaeth, trwy bolisïau ehangach yr ysgol, yr egwyddorion craidd sy’n sail i lesiant emosiynol a meddyliol da, gan gynnwys ymdeimlad o berthyn, cynhwysiant, grymuso a llais y dysgwr. Dylai’r UDA, athrawon a staff ehangach yr ysgol allu nodi’r cyswllt rhwng llesiant dysgwyr a staff a’u polisïau ysgol a’u gweithredoedd (sy’n cynnwys mynd i’r afael â bwlio, diogelu, perthnasoedd iach, cyfleoedd chwarae a hamdden, cyfranogiad dysgwyr a chydraddoldebau). Mae’n bwysig bod y polisïau hyn yn cydnabod bod ymddygiad bwlio, pryderon ymddygiadol eraill neu ddefnyddio a chamddefnyddio sylweddau fel enghreifftiau, yn aml yn ddangosyddion o broblemau neu anawsterau sylfaenol yn ymwneud â llesiant emosiynol a meddyliol, a dylai polisïau fabwysiadu dull cefnogol sy’n ceisio nodi a datrys y pryderon sylfaenol yn hytrach na dull cosbi yn unig.
Cwestiynau i’w gofyn?
A allwch chi nodi polisïau perthnasol yn glir? Pa bryd y cawsant eu hadolygu ddiwethaf?
A oes enghreifftiau gan unigolion o ble mae’r polisïau wedi helpu dod â sefyllfaoedd at ganlyniad cadarnhaol?
A oes proses lle mae amcan y polisi’n cael ei adolygu a bod gwerthusiad yn cael ei gynnal o ran p’un a gyflawnwyd hyn?


[bookmark: _Toc74594857]Adran B: Deall a diwallu anghenion cymuned yr ysgol
B: Deall anghenion llesiant emosiynol a meddyliol dysgwyr a staff – mae’r ysgol yn deall materion yn ymwneud â llesiant emosiynol a meddyliol yn yr ysgol 




Pam mae hyn yn bwysig?
Gellir asesu anghenion llesiant emosiynol a meddyliol dysgwyr a staff mewn nifer o wahanol ffyrdd. Fel yr amlygwyd yn Arolwg Thematig Estyn, Iach a Hapus (2018), mae ysgolion sy’n dangos tystiolaeth o arfer da yn dadansoddi amrywiaeth eang o ddata am lesiant disgyblion yn rheolaidd ac yn ei ystyried ochr yn ochr â barn dysgwyr a’u rhieni, yn ogystal â barn gweithwyr proffesiynol. Mae staff yn defnyddio’u dadansoddiad i werthuso agweddau penodol ar lesiant ac yn cynllunio ar gyfer gwella, pan fo angen. Mewn ysgolion lle mae llesiant wedi’i ymgorffori, mae gan staff bwyslais cryf ar gasglu a dadansoddi gwybodaeth am lesiant dysgwyr, a dysgwyr agored i niwed yn benodol. Yn aml, defnyddir offer penodol neu ychwanegol i’w helpu i ddeall dysgwyr ymhellach a monitro’u cynnydd (Estyn, 2018).
Mae rhan allweddol gan uwch dimau arwain i fapio cryfderau’r ysgol a meysydd i’w datblygu, gan ddefnyddio ystod o ddata sydd ar gael iddynt, gan gynnwys ffynonellau mewnol ac allanol a data meincnodi o ysgolion yn eu hardal eu hunain.
Mae’r Rhwydwaith Ymchwil Iechyd mewn Ysgolion (SHRN), yn gwahodd ysgolion uwchradd yn y Rhwydwaith i gyfranogi mewn arolwg bob dwy flynedd. Mae un elfen o’r arolwg yn canolbwyntio ar lesiant emosiynol a meddyliol. Ar ôl cyfranogi yn yr arolwg, gellir darparu adroddiad ysgol pwrpasol ar gais, gan alluogi ysgolion i ddefnyddio’r canlyniadau i asesu meysydd angen yn eu hysgol.
Nid defnyddio data yw’r unig ddull, a dylid ystyried sut mae pobl yn meddwl ac yn teimlo wrth nodi anghenion. Mae’r canfyddiadau o’r asesiad anghenion yn bwysig ar gyfer cynllunio gweithgareddau a gwerthuso’u heffaith. Os oes cytundeb cyffredinol bod problem trwy ymgymryd ag asesiad o anghenion, mae’n faes y dylai’r ysgol ganolbwyntio arno.
Mae dull ysgol gyfan yn hybu tegwch i bawb, gan leihau amrywio heb esboniad. Dylai ysgolion fod yn chwilio am amrywio rhwng grwpiau yn yr ysgol, yn enwedig y rheiny y gwyddys eu bod mewn mwy o risg o ddioddef deilliannau gwael.
Deall anghenion Llesiant Emosiynol a Meddyliol dysgwyr a staff ar waith
Wrth gynnal asesiad o anghenion; bydd angen i chi ystyried nifer o ffactorau, gan gynnwys:
· Y gwahanol ffynonellau data a gwybodaeth sydd ar gael i’r ysgol, a chryfderau a gwendidau cymharol y rhain
· Bod yna fathau gwahanol o anghenion (a) Anghenion a deimlir – beth mae pobl yn meddwl a/neu’n dweud sydd ei angen arnynt b) Anghenion a fynegir: anghenion a fynegir drwy weithredu e.e. ymweld â nyrs ysgol c) Anghenion normadol: yr hyn y mae gweithwyr proffesiynol yn ei ddiffinio fel angen ch) Angen cymharol: trwy gymharu grwpiau gwahanol neu’ch ysgol gyda rhai eraill. Mae pob un o’r rhain yn bwysig.
· Sut y caiff gwybodaeth o amryw o ffynonellau ei dwyn ynghyd i benderfynu ar ba newidiadau y mae’r ysgol eisiau eu gwneud – efallai na fydd pob ffynhonnell ddata yn dweud yr un stori, mae deall pam y gallai hynny fod yn rhan bwysig o’r broses.
· Sut ydych yn defnyddio gwybodaeth o amryw o ffynonellau i fesur newid
· Sut mae’r ysgol yn defnyddio’i pherthnasoedd a’i phartneriaethau gydag asiantaethau eraill i ddeall anghenion y gymuned ehangach, ac i ddysgu am faterion newydd a materion sy’n dod i’r amlwg. 

B1: Mae’r ysgol yn deall anghenion llesiant emosiynol a meddyliol y dysgwyr a’r staff yn yr ysgol, a sut mae’r rhain wedi newid dros gyfnod  




Mae ystod eang o wybodaeth gyffredinol ar gael i ysgolion a fydd yn eu helpu i ddeall anghenion llesiant emosiynol a meddyliol y gymuned ysgol. Gall ymgymryd ag asesiad trwyadl o angen fod yn broses faith a gymer amser, ond ar ôl ei chyflawni gellir ei hadnewyddu a’i diweddaru wrth i wybodaeth newydd ddod ar gael.
Bydd data gwahanol ar gael ar lefelau gwahanol, gan gynnwys materion cenedlaethol neu faterion ardal ehangach; ysgol gyfan neu grwpiau blwyddyn, neu am nodweddion penodol fel rhyw neu ethnigrwydd. Hefyd, o ran rhywfaint o ddata, gallai fod yn bosibl ei rannu i grwpiau poblogaeth mwy penodol, ond dylai ysgolion fod yn ofalus ynglŷn â llunio casgliadau o niferoedd cymharol fach. Mae’n ddefnyddiol edrych at ddata yn ôl gwahanol grwpiau penodol yn yr ysgol i ganfod a deall mwy am amrywio ac anghydraddoldebau diesgus.
Mae data ansoddol, ac adborth dysgwyr, staff a rhieni’n benodol, yn bwysig a dylid ei gynnwys yn yr asesiad o anghenion gan fod hyn yn mynd i’r afael ag anghenion a deimlir. Gweler yr arweiniad yn Adran D ar Ymglymiad ac Ymgysylltiad. Gall data ansoddol ar ganfyddiadau roi dealltwriaeth dda o’r hyn sy’n effeithio ar ddysgwyr  a staff mewn gwirionedd. Fodd bynnag, gallai fod angen ymdrin â’r data yn ofalus gan y gall manylion am gyd-destun, cefndir a geiriad cwestiynau effeithio ar y canlyniad. Gall adroddiadau disgrifiadol lleol am ffactorau amgylcheddol neu gymdeithasol (sy’n ddata ansoddol hefyd) roi dealltwriaeth dda, er y gallai fod yn anodd asesu graddfa effaith y broblem a nodwyd ar iechyd.
Mae tuedd dros amser yn ddefnyddiol gan y gall ddangos os yw pethau’n gwella. Mae hefyd yn ddefnyddiol ystyried p’un a yw pethau wedi newid ers i chi edrych arno ddiwethaf, ond rhaid defnyddio’r un dull o gasglu’r data/ geiriad cwestiynau er mwyn cymharu’r data dros gyfnod, ac fel arfer mae angen mwy nag un pwynt amser arnoch i nodi tuedd neu newid mewn cyfeiriad.
Mae angen i’r ysgol ystyried a oes amgylchiadau neu ddigwyddiadau a allai ei gwneud hi’n angenrheidiol i’r ysgol newid cynlluniau neu weithredoedd. Y digwyddiad diweddar mwyaf arwyddocaol fu pandemig COVID-19 y cydnabyddir yn eang ei fod wedi cael effaith ar lesiant plant a phobl ifanc, staff ysgolion a’r gymuned ehangach.
Ffynonellau data
Data’r Rhwydwaith Ymchwil Iechyd mewn Ysgolion (SHRN) 
Mae ysgolion uwchradd yn cwblhau Arolwg Iechyd a Llesiant Myfyrwyr electronig dwyieithog bob dwy flynedd. Mae’r arolwg yn seiliedig ar Arolwg Ymddygiad Iechyd mewn Plant Oedran Ysgol (HBSC) cydweithredol Sefydliad Iechyd y Byd i alluogi integreiddio’r ddau arolwg bob pedair blynedd, ac mae Holiadur Amgylchedd Ysgol yn cyd-fynd ag ef, sy’n galluogi ymchwilio i berthnasoedd rhwng polisïau ac arferion ysgolion ac iechyd myfyrwyr. Datblygir cwestiynau mewn ymgynghoriad â rhanddeiliaid allweddol mewn ysgolion, yn Iechyd Cyhoeddus Cymru a Llywodraeth Cymru. Yn 2019/20, cymerodd ychydig o dan 120,000 o ddisgyblion 11 i 16 oed ran yn yr arolwg, a chaiff y canfyddiadau ar ‘iechyd meddwl a llesiant’, ‘bywyd ysgol’, ‘gweithgarwch corfforol a deiet’, ‘bywyd teuluol a chymdeithasol’, ‘perthnasoedd’, a ‘defnyddio sylweddau a gamblo’ eu cyflwyno yn yr Adroddiad Cenedlaethol (gweler y ddolen isod). Mae adroddiadau rhanbarthol ar gael hefyd os oes digon o ysgolion yn yr ardal yn cwblhau’r arolwg. Hon yw’r ffynhonnell ddata fwyaf dibynadwy ynglŷn ag iechyd a llesiant mewn ysgolion uwchradd yng Nghymru. https://www.shrn.org.uk/national-data/
Arolwg y Comisiynydd Plant: Mae nifer o gyhoeddiadau ac adroddiadau sy’n crynhoi adborth gan blant a phobl ifanc ar gael:
https://www.complantcymru.org.uk
Gwybodaeth gan asiantaethau lleol eraill e.e. Gwasanaethau Ieuenctid; Gwasanaethau Defnyddio a Chamddefnyddio Sylweddau, asesiadau o anghenion iechyd lleol gan y Bwrdd Iechyd ac Adroddiad Blynyddol Cyfarwyddwr Iechyd y Cyhoedd.
Hefyd, gall ysgolion gynnal eu harolygon eu hunain o ddisgyblion, staff neu rieni, y gellir eu defnyddio.
Data ar bresenoldeb a gwaharddiadau; gall data absenoldeb salwch ar gyfer staff roi cipolwg defnyddiol, ond mae angen eu defnyddio’n ofalus er mwyn iddynt beidio â’i gwneud yn amlwg pwy yw unigolion.Cwestiynau i’w gofyn am ddata
a. Diben: A yw’r data rydych chi’n ei ddefnyddio yn addas i’r diben? Bydd angen i chi feddwl pam a sut y cafodd ei gasglu ac a yw’r ffordd rydych am ei ddefnyddio yn gyson â’i ddiben gwreiddiol, a bod y casgliadau rydych yn eu llunio yn rhai dilys. 
b. Arwyddocâd ystadegol: A yw’r niferoedd yn ddigon mawr i alluogi amcangyfrif digon cywir ac i lunio casgliadau cadarn ohonynt? A fydd materion cyfrinachedd yn caniatáu’r defnydd perthnasol o’r data? A allai fod risg datgelu data ar lefel unigolion yn amhriodol ac yn ddiangen? Beth yw’r cyfyngau neu derfynau hyder, sef pa mor hyderus ydych chi fod gwahaniaethau rhwng grwpiau neu dros amser yn wahaniaethau go iawn yn hytrach nag amrywiadau naturiol?
c. Amseroldeb: A yw’r data’n dal yn berthnasol?
ch. Gallu cyffredinoli: A yw’r data’n berthnasol i boblogaeth eich ysgol?
d. Cyflawnrwydd: A yw’r holl ddata wedi’i gynnwys. A yw’n sampl gynrychioliadol neu a ddefnyddiwyd sampl ar hap?


Cwestiynau i’w Gofyn?
A yw’r blaenoriaethau a nodwyd gan yr ysgol wedi’u cefnogi â thystiolaeth?

A oes cymariaethau wedi’u gwneud o ran sut rydych chi’n gwneud o gymharu ag ysgolion eraill sy’n debyg?

A oes gennych ffyrdd o gael adborth neu farn gan ddysgwyr, staff a rhieni?
B2: Gall yr ysgol nodi a disgrifio anghenion grwpiau dysgwyr penodol a allai fod mewn mwy o risg o ddioddef llesiant emosiynol a meddyliol gwael





Mae nifer o unigolion gwahanol a grwpiau penodol sydd mewn mwy o risg o ddioddef llesiant emosiynol a meddyliol salach oherwydd ffactorau risg amrywiol, gan gynnwys gwahaniaethu (yn sgil hil, ethnigrwydd, rhywedd neu hunaniaeth rywiol), profiadau niweidiol yn ystod plentyndod a thlodi. Mae’n bwysig bod yr ysgol yn deall y boblogaeth neu’r gymuned y mae’n ei gwasanaethu. Bydd ysgolion yn amrywio, a bydd gwahaniaethau yn y gymuned y maent yn ei gwasanaethu; er enghraifft, gallai fod cymuned sylweddol o deithwyr neu gymuned ethnig benodol gan rai ysgolion, neu ddarpariaeth ar gyfer anghenion dysgu ychwanegol.
Pan fydd dysgwyr yn cael eu trin yn annheg neu pan wahaniaethir yn eu herbyn oherwydd pwy ydyn nhw, gall hyn gael effaith niweidiol ar eu hiechyd meddwl, eu hunan-barch a’u perfformiad addysgol. Mae’n bwysig bod ysgolion yn deall pwy allai fod mewn risg o wahaniaethu, beth ddylent ei wneud i leihau gwahaniaethu a sut gallant warchod a chefnogi plant a theuluoedd a allai fod mewn risg.
Gall ysgolion greu amgylchedd sy’n coleddu ac yn cyfleu negeseuon cadarnhaol ynglŷn ag hunaniaeth, amrywiaeth, diwylliannau a ffydd (trwy bolisïau, hyfforddiant staff, ymgysylltu â theuluoedd a chymunedau, gwneud yn siŵr bod cynlluniau gwersi ac adnoddau yn gynhwysol). Gallai ysgolion fod eisiau ymgymryd â gwaith manylach gyda phoblogaethau penodol er mwyn deall y negeseuon sydd eu hangen ar gyfer y grŵp hwnnw, a negeseuon neu fath o gyfathrebu sy’n ofynnol ar gyfer rhai eraill yn yr ysgol nad ydyn nhw’n perthyn i grŵp penodol, neu a allai wneud rhagdybiaethau.
Gall deall a nodi ffactorau risg sy’n gallu effeithio ar ddysgwyr a staff helpu ysgol i ddeall anghenion is-grwpiau penodol yn yr ysgol yn well, a’u defnyddio ar y cyd â ffynonellau gwybodaeth eraill, llywio arfer mewn ysgolion ac ymyriadau. Mae cael mynediad i hyfforddiant a datblygiad proffesiynol parhaus yn bwysig i gefnogi staff yn eu rôl wrth nodi a deall anghenion yr holl ddysgwyr ac yn benodol, y dysgwyr hynny sydd mewn mwy o risg o ddioddef iechyd meddwl gwael oherwydd ffactorau risg, fel tlodi, profiadau niweidiol yn ystod plentyndod, hil, ethnigrwydd, rhywedd a hunaniaeth rywiol. 
Yn ogystal ag amgylchiadau neu ddigwyddiadau a all effeithio ar y boblogaeth ysgol gyfan, gallai fod digwyddiadau lleol mwy penodol hefyd sy’n cael effaith ar lesiant dysgwyr, staff a’r gymuned ysgol ehangach, fel cau busnesau lleol, a bod hynny yn ei dro yn arwain at golli nifer uchel o swyddi a diweithdra yn yr ardal leol. Mae’r ansicrwydd economaidd hwn gyda rhieni yn ddi-waith yn golygu y gallai plant yn yr ysgol fod yn fwy bregus, a dylai’r ysgol ystyried beth allan nhw ei wneud i helpu. Ar sail data a gwybodaeth sydd gan yr ysgol am y digwyddiad, dylai’r ysgol fynd ati i ystyried addasu cynlluniau ac ail-flaenoriaethu camau gweithredu i gefnogi dysgwyr yn yr amgylchiadau mwy heriol hyn.
Mae dull o gydweithredu i nodi’r dysgwyr hynny sydd yn y risg fwyaf o ddioddef llesiant emosiynol a meddyliol gwael yn hollbwysig o ran nodi anghenion a llywio ymarfer ysgolion. Mae hyn yn mynnu cyfathrebu da a pherthnasoedd gweithio effeithiol gyda rhanddeiliaid allweddol a gweithwyr proffesiynol eraill. Dylai’r ysgol sefydlu partneriaeth neu gyfranogi mewn partneriaeth bresennol er mwyn galluogi’r sgyrsiau hyn i ddigwydd. Er bod offer data wedi’i ddilysu yn bwysig, gall cynnwys ffynonellau data eraill, fel arsylwadau neu asesiadau gan weithwyr proffesiynol eraill, gynorthwyo ysgolion i nodi’n gadarn anghenion grwpiau penodol sydd dan fwy o risg o ddioddef llesiant emosiynol a meddyliol salach. Gall ysgol ddeall y graddau y mae dysgwyr mewn risg drwy ddefnyddio offer monitro fel hunanwerthuso, arsylwadau uniongyrchol a threfnu bod y cyfle i ‘siarad yn unig’ ar gael i bob dysgwr.
Cwestiynau i’w Gofyn?
A oes grwpiau penodol yn eich cymuned ysgol sydd mewn mwy o risg o ddioddef iechyd meddwl gwael?
A allwch chi feddwl am enghreifftiau o sut mae’r ysgol wedi ymateb i ddigwyddiad neu ddigwyddiadau a allai beri bygythiad neu risg i lesiant meddyliol ac emosiynol ar gyfer y gymuned ysgol?
Sut mae’r ysgol yn defnyddio’r wybodaeth o bartneriaethau gydag ystod o asiantaethau lleol i ddeall beth sy’n digwydd yn eu cymuned yn ehangach?
B3: Mae’r ysgol yn monitro ystod o ddeilliannau a dangosyddion llesiant emosiynol a meddyliol e.e. prydau ysgol am ddim, ethnigrwydd, er mwyn lleihau anghydraddoldebau mewn iechyd meddwl a llesiant rhwng grwpiau gwahanol





Mae’r dangosydd hwn yn ymwneud â monitro deilliannau llesiant emosiynol a meddyliol a deilliannau eraill ar lefel poblogaeth ysgol er mwyn ystyried anghydraddoldebau ymhlith grwpiau gwahanol.
Mae’n bwysig i ysgolion ddeall p’un a oes gwahaniaethau mewn data arferol ar gyfer is-grwpiau gwahanol o fewn yr ysgol. O’r wybodaeth hon, bydd ysgolion yn gwybod p’un a oes bwlch a bod mewn sefyllfa well i wybod beth ddylid ei wneud i leihau’r bwlch hwnnw. Mae enghreifftiau’n cynnwys amrywiant o ran defnyddio gwasanaethau gwahanol (fel cwnsela), neu gyfleoedd (fel clybiau ar ôl ysgol) rhwng grwpiau gwahanol. Gall deall pa ddysgwyr sy’n cael mynediad i wasanaethau neu gyfleoedd helpu’r ysgol i wirio nad yw anghydraddoldebau yn cynyddu oherwydd nad yw’r plant â’r anghenion mwyaf yn defnyddio’r gwasanaethau neu’n cymryd rhan mewn cyfleoedd (a allai fod nad yw rhai dysgwyr yn gallu cymryd rhan mewn rhai gweithgareddau ar ôl ysgol gan nad yw’r offer gofynnol ganddyn nhw?). 
Bydd rhai dysgwyr ag anabledd neu anghenion dysgu ychwanegol gan bob ysgol. Bydd darpariaeth bwrpasol gan rai ysgolion ar gyfer plant â phroblemau ymddygiadol. Gall fod effaith negyddol ar iechyd meddwl a llesiant emosiynol dysgwyr yn sgil cael eu ffrydio i’r ‘set waelod’ os yw’r dysgwyr hynny’n teimlo eu bod yn cael eu gwerthfawrogi’n llai neu eu bod yn llai pwysig yn yr ysgol. Dylai ysgolion, felly, fod yn ofalus o ran sut maen nhw’n cefnogi dysgwyr ag anghenion ychwanegol a monitro i wirio nad oes unrhyw effaith niweidiol ar iechyd meddwl a llesiant yn sgil newidiadau mewn polisi neu arferion penodol.
Cwestiynau i’w Gofyn?
A oes gwybodaeth sylfaenol gan yr ysgol am ba grwpiau o blant sy’n defnyddio gwahanol wasanaethau ac yn cymryd rhan mewn gwahanol weithgareddau neu gyfleoedd?
Sut mae’r ysgol yn mynd i’r afael ag unrhyw fylchau mewn deilliannau rhwng grwpiau gwahanol? Er enghraifft, a oes gan y plant sy’n derbyn prydau ysgol am ddim wahaniaethau o ran cyflawniad a beth mae’r ysgol yn ei wneud i fynd i’r afael ag unrhyw fylchau? 
B4: Mae’r ysgol yn ymwybodol o flaenoriaethau a thestunau iechyd sy’n dod i’r amlwg yn ymwneud â llesiant emosiynol a meddyliol, ac mae’n gysylltiedig â chynlluniau strategol ehangach a blaenoriaethau yn y maes. 






Mae’r dangosydd hwn yn ymwneud ag â phwy y mae ysgolion yn gweithio mewn partneriaeth (fel yr heddlu, gwasanaethau cymdeithasol, grwpiau cymunedol lleol, gwasanaeth ieuenctid) a sut y defnyddir y partneriaethau hyn i ddeall anghenion dysgwyr a’r gymuned ysgol ehangach.
Mae’n bwysig bod ysgolion yn ymwybodol o gynlluniau ehangach a blaenoriaethau, a’u bod yn gallu dangos hyn. Er enghraifft, a yw ysgolion yn ymwybodol o flaenoriaethau’r Bwrdd Iechyd Lleol neu beth mae eu Hawdurdodau Lleol neu Lywodraeth Cymru’n ei ddweud am faterion penodol. Dylai’r ysgol gysylltu’r camau y mae’n eu cymryd neu’n cynllunio eu cymryd â blaenoriaethau a chynlluniau ehangach i ddangos ei bod yn deall ei bod yn rhan o’r dirwedd ehangach a blaenoriaethu gweithgarwch yn unol â hynny.
Bydd ffynonellau gwybodaeth eraill ar gael i’r ysgol e.e. gwybodaeth o asiantaethau lleol eraill fel yr heddlu, grwpiau cymunedol lleol, gwasanaethau ieuenctid neu wasanaethau defnyddio a chamddefnyddio sylweddau, asesiadau anghenion iechyd lleol. Gellir defnyddio’r rhain hefyd ar y cyd â ffynonellau data’r ysgol a’r awdurdod lleol i nodi anghenion sy’n dod i’r amlwg yn y gymuned, a all gynorthwyo’r ysgol i ddeall yn well anghenion llesiant emosiynol a meddyliol dysgwyr a staff. Gallai hyn gynnwys gwybodaeth am lefelau amddifadedd yn y gymuned; diweithdra a gweithgarwch economaidd, cyfraddau troseddu.
Cwestiynau i’w Gofyn?
A yw’r ysgol yn cysylltu’r hyn mae’n ei wneud â chynlluniau ehangach i ddangos sut mae’n ymateb i flaenoriaethau’r system ehangach e.e. blaenoriaethau Llywodraeth Cymru, Awdurdod Lleol, Bwrdd Iechyd?
Sut mae’r ysgol yn defnyddio gwybodaeth o asiantaethau eraill i’w helpu i ddeall beth allai blaenoriaethau ac anghenion y gymuned leol fod?
[bookmark: _Toc74594858]Adran C: Ymglymiad ac Ymgysylltiad
C.   Ymglymiad ac Ymgysylltiad – gall yr ysgol ddangos sut mae cymuned yr ysgol gyfan yn ymgysylltu ac yn cael ei chynnwys ym mywyd yr ysgol o ddydd i ddydd; o ran dylanwadu ar benderfyniadau ac adolygu cynnydd.




Pam mae hyn yn bwysig?

Mae’r dangosydd hwn yn ymwneud â hybu llesiant emosiynol a meddyliol yn yr ysgol drwy ymgysylltiad ac ymglymiad y gymuned ysgol gyfan. Gall anghydraddoldebau o ran cael cyfleoedd i ymgysylltu a chyfranogi ym mywyd yr ysgol effeithio ar ymdeimlad unigolyn o berthyn, effeithiolrwydd a llais, a gall hynny yn ei dro gyfrannu at lesiant emosiynol a meddyliol gwael. 

Mae creu amgylchedd lle gall pawb ymgysylltu a chyfranogi ym mywyd yr ysgol yn agwedd bwysig ar hyrwyddo llesiant meddyliol cadarnhaol. Mae hyn yn golygu darparu cyfleoedd i ddysgwyr, staff, rhieni a gofalwyr i feithrin deialog barhaus yn hytrach na chynnal cyfarfod untro. Ni ddylid gweld ymgysylltiad ac ymglymiad fel rhywbeth ychwanegol, ond yn hytrach, fel gweithgarwch a gynhelir ym mhob agwedd ar fywyd ysgol. Bydd hyn yn ei dro yn helpu’r gymuned ysgol i ddatblygu perthnasoedd ymddiriedus rhwng dysgwyr, staff, rhieni a gofalwyr.  

Mae pŵer a dynameg pŵer yn chwarae rhan yng ngallu’r gymuned ysgol i gynnal ymglymiad ac ymgysylltiad. Mae pŵer yn bresennol ym mhob agwedd ar gymdeithas, ac mae hyn yn cynnwys y gymuned ysgol. Mae pŵer yn gysyniad cymhleth ond yn ei hanfod, mae’n bodoli o fewn perthnasoedd; nid yw pob unigolyn yn meddu ar yr un maint o bŵer. Bydd y ffordd y caiff dynameg pŵer ei rheoli o fewn y gymuned ysgol yn effeithio ar ba mor llwyddiannus y bydd gwir ymglymiad ac ymgysylltiad. Yn aml, cyfeirir at bŵer fel graddfa’r rheolaeth sydd gan unigolion a chymunedau dros eu bywydau eu hunain. Mae lefel y rheolaeth y teimla dysgwyr, staff, rhieni a gofalwyr sydd ganddynt mewn penderfyniadau sy’n effeithio ar fywyd yr ysgol a’r cyfleoedd i gyfranogi ac ymgysylltu’n llawn â phrosesau penderfynu, yn bwysig ar gyfer llesiant emosiynol a meddyliol. Mae pobl sy’n teimlo nad oes ganddynt unrhyw ‘bŵer’ yn tueddu bod ag iechyd salach yn gyffredinol, ond yn arbennig llesiant meddyliol ac emosiynol salach. Bydd ymgysylltiad ac ymglymiad da ym mywyd ysgol yn cynyddu teimladau o reolaeth a dylai arwain at lesiant meddyliol ac emosiynol gwell.

Dylai’r egwyddor o sicrhau y gwneir pob ymdrech i gael y gymuned ysgol gyfan i ymgysylltu i gefnogi gweledigaeth lle mae dysgwyr, staff, rhieni a gofalwyr yn ymgysylltu ac yn cael eu cynnwys mewn penderfyniadau sy’n effeithio ar fywyd ysgol fod yn weledol yn amlwg mewn cyfathrebiadau yn ogystal ag yn y datganiad cenhadaeth ar gyfer yr ysgol, a’i bod yn cael ei chefnogi gan dîm arwain yr ysgol a Bwrdd y Llywodraethwyr. 

Ymglymiad ac ymgysylltiad mewn llesiant emosiynol a meddyliol ar waith

Wrth gynnal eich hunanwerthusiad, bydd angen i chi ystyried nifer o ddimensiynau ar ymgysylltiad ac ymglymiad. Mae’r rhain yn cynnwys:

· A yw datganiad cenhadaeth yr ysgol yn adlewyrchu pwysigrwydd ymgysylltiad ac ymglymiad gan y gymuned ysgol gyfan
· Polisïau a gweithdrefnau ymgysylltiad ac ymglymiad
· Dealltwriaeth cymunedau ysgol o bŵer a dynameg pŵer yn ymwneud ag ymgysylltiad ac ymglymiad, a’r ffyrdd y mae’r ysgol yn gweithio i fynd i’r afael â hyn
· Tegwch amlwg mewn mynediad at gyfleoedd i ymgysylltu a chyfranogi mewn agweddau gwahanol ar fywyd ysgol
· Dulliau ar waith i wrando ar faterion a godir gan ddysgwyr a staff, ac ymateb iddynt  
· P’un a yw cynrychiolaeth gan ddysgwyr, staff, rhieni a gofalwyr yn amrywio ar gyfer gwahanol weithgareddau, h.y. nid yw’r un unigolion yn ymwneud ac yn ymgysylltu â phob gweithgarwch, ac os ydynt, bod unigolion eraill/newydd yn ymuno â nhw ym mhob gweithgaredd/grŵp
· Cynrychiolaeth mewn grwpiau/gweithgareddau sy’n effeithio ar fywyd ysgol gan ddysgwyr o grwpiau blwyddyn gwahanol, ac yn cynnwys dysgwyr â graddau amrywiol o allu a’r rheiny ag anghenion penodol. Tystiolaeth bod dulliau ar waith i gynorthwyo unigolion i gynnal eu hymgysylltiad.

C1:  Gall yr ysgol ddangos sut mae’n sicrhau bod llais y dysgwr yn amlwg ym mhob gweithgarwch, a bod hyn yn adlewyrchu’r holl ddisgyblion





Mae’n bwysig bod pob llais yn cael ei glywed a bod yr ysgol yn gwerthfawrogi’r gwerth y gallant ei gyfrannu at benderfyniadau y mae’n eu gwneud ynglŷn â pholisi ac ymarfer o fewn yr ysgol. Mae unigolion yn arbenigwyr yn eu profiad unigryw o fywyd ysgol, ac felly mae cydnabod bod pob ffurf ar wybodaeth yn gyfartal yn arwain at benderfyniadau mwy gwybodus a chamau dilynol gwell. Mae Erthygl 12 Confensiwn y Cenhedloedd Unedig ar Hawliau’r Plentyn (UNCRC) yn dweud y dylai plant a phobl ifanc gael llais mewn penderfyniad sy’n effeithio ar eu bywydau, ac felly y dylai dulliau clir ar gyfer galluogi i ‘lais y dysgwr’ fod yn amlwg mewn penderfyniadau sy’n effeithio ar fywyd ysgol fod ar waith, ac yn ddealladwy i’r gymuned ysgol gyfan. Os yw dysgwyr yn teimlo bod eu lleisiau’n cael eu clywed, mae’n debygol eu bod yn teimlo’u bod yn cael eu gwerthfawrogi a’u bod yn cyfrannu at feithrin hyder, hunangred a hunan-barch, ac mae pob un ohonynt yn ffactorau sy’n cyfrannu at lesiant emosiynol a meddyliol da.
Un dull o greu amgylchedd lle caiff llais dysgwyr ei glywed yw ‘grŵp llais y dysgwr’, a gallai hynny fod drwy Gyngor Ysgol neu grŵp tebyg. Bydd y modd y caiff dysgwyr eu dewis yn dylanwadu ar gynrychiolaeth; arfer da mewn recriwtio i gynghorau ysgol yw bod yr aelodau’n cael eu hethol gan eu cyfoedion.  
Mae creu amgylchedd lle mae dysgwyr yn teimlo’n ddiogel i godi materion sy’n bwysig iddyn nhw, a lle mae prosesau clir ar waith i wneud hynny, yn bwysig er mwyn sicrhau bod lleisiau’r holl ddysgwyr yn cael eu clywed. Mae’n bwysig gallu dangos bod y dulliau sydd ar waith yn yr ysgol yn effeithiol o ran dylanwadu ar benderfyniadau ynglŷn â bywyd ysgol er mwyn cynnal ymgysylltiad, ymglymiad a chymhelliant dysgwyr.   
Dylai tystiolaeth o’r holl ddulliau ar gyfer gwrando ar lais y dysgwr yn y gymuned ysgol gael ei dangos gan staff a llywodraethwyr sy’n deall eu rôl wrth ystyried barnau dysgwyr a chymryd camau priodol. Un ffordd o ddangos bod llais y dysgwr yn amlwg mewn penderfyniadau ynglŷn â bywyd ysgol yw sicrhau bod y cyswllt rhwng llais y dysgwr a’r Cynllun Datblygu Ysgol i’w weld yn glir a bod y gweithgarwch yn ymwneud ag ef yn y cynllun yn cael ei adolygu’n rheolaidd i sicrhau bod cynnydd yn cael ei wneud. 
Cwestiynau i’w gofyn?
A oes cysylltiad rhwng llais y dysgwr a’r Cynllun Datblygu Ysgol?
A oes cynlluniau gweithredu ar waith i fynd i’r afael ag unrhyw feysydd pryder?
Sut mae uwch dîm a llywodraethwyr yr ysgol yn rhyngweithio gyda’r cyngor ysgol neu gorff tebyg, ac yn dangos eu bod wedi gwrando ar lais y dysgwr?
Sut mae aelodau’n cael eu recriwtio i unrhyw ‘grŵp llais y dysgwr?
A yw adran ‘Bywyd Ysgol’ o ddata’r arolwg SHRN yn dangos bod dysgwyr yn teimlo’n ymgysylltiedig â bywyd ysgol? A oes tystiolaeth yn eich adroddiad ysgol bod yna wahaniaethau o ran pa mor ymgysylltiedig neu ymglymedig y mae dysgwyr yn teimlo yn ôl oedran, rhywedd, statws economaidd-gymdeithasol?
C2: Gall yr ysgol ddangos sut mae’n sicrhau bod rhieni / gofalwyr a theuluoedd yn ymgysylltu ym mywyd yr ysgol?







Mae ymgysylltiad gweithgar ac ystyrlon gan rieni a gofalwyr ym mywyd yr ysgol yn elfen bwysig o hyrwyddo llesiant emosiynol a meddyliol dysgwyr. Ceir tystiolaeth o ymchwil sy’n dangos bod ymgysylltiad gweithgar gan rieni a gofalwyr yn debygol o gael effaith gadarnhaol ar lesiant meddyliol y dysgwr, yn ogystal â phresenoldeb, cyrhaeddiad addysgol, ymddygiad a chynnydd yn eu hymdeimlad o berthyn yn yr ysgol ymysg dysgwyr o gefndiroedd economaidd-gymdeithasol gwahanol.

Mae faint o amser y mae rhieni’n ei dreulio’n ymgysylltu yn debygol o fod yn wahanol mewn ysgolion cynradd ac uwchradd, yn bennaf oherwydd y ffordd y caiff plant eu cludo i bob un ohonynt.  

Mae nosweithiau rhieni ac athrawon rheolaidd yn darparu cyfle i’r ysgol ymgysylltu â rhieni. Dylai’r ysgol ystyried y rhieni hynny nad ydyn nhw’n mynychu; dylai ystyriaethau gynnwys rhwystrau rhag ymgysylltu a datblygu cynllun gweithredu i ystyried ffyrdd i helpu rhieni oresgyn y rhwystrau.

Gallai arweinwyr ysgol fod eisiau ystyried creu cyfleoedd i rieni siarad â rhieni eraill am brofiad y dysgwyr o fywyd ysgol, a’u cefnogi i gymryd camau ar y cyd i godi materion yn ddienw ac yn ddiogel.  
Cwestiynau i’w gofyn?
A oes dulliau ar waith i alluogi rhieni i ymgysylltu a chyfranogi ym mywyd yr ysgol?
A yw’r ysgol yn casglu ac yn dadansoddi data am y rhai nad ydyn nhw’n mynychu nosweithiau rhieni ac athrawon?
A yw’r ysgol yn dangos ei bod yn cymryd camau i ddeall y rhwystrau i rai rhieni a gofalwyr rhag mynychu’r nosweithiau rhieni ac athrawon?
A oes cynllun gweithredu i helpu rhieni oresgyn y rhwystrau?

C3: Gall yr ysgol ddangos sut mae’n sicrhau bod yr holl staff yn ymgysylltu ac yn cael eu cynnwys mewn penderfyniadau sy’n effeithio ar fywyd yr ysgol





Dylai ysgolion geisio creu amgylchedd a dulliau o gael staff i ymgysylltu a chyfranogi’n rhagweithiol, gan ofyn am eu barn am benderfyniadau a allai arwain at newidiadau mewn polisi ac ymarfer yn yr ysgol. Mae cynnwys staff mewn trafodaethau yn arwain at ymdeimlad o fod â rheolaeth dros agweddau ar eu bywyd gwaith, yn ogystal ag ymdeimlad o gael eu gwerthfawrogi. Mae’r teimladau hyn yn cyfrannu at hybu llesiant meddyliol cadarnhaol. Fel enghraifft, gallai defnyddio Dull Ysgol Gyfan i weithredu’r Fframwaith er mwyn ymgorffori llesiant meddyliol mewn ysgolion fynnu gwneud nifer o newidiadau yn eich ysgol, a gallai fynnu newid mewn diwylliant, newid normau a chreu disgwyliadau. Yn yr achos hwn, bydd ymgysylltu a chynnwys staff yn hanfodol i weithredu a chyflawni’r buddion cadarnhaol a ddaw yn sgil hynny i’r gymuned ysgol gyfan.   
Efallai y byddwch eisiau ystyried dull i chi allu cynnwys staff, a gallai sefydlu ‘grŵp llais y staff’ fod yn un enghraifft o ddull o’r fath. Fel gyda’r grŵp llais y dysgwr, dylid rhoi ystyriaeth i aelodaeth a sut i gael cynrychiolaeth ar draws grŵp staff cyfan, athrawon, a rheolwyr, staff cymorth addysgu, staff gweinyddu a staff arlwyo. Dylai fod llwybr clir rhwng grŵp llais y staff a chamau gweithredu yn y Cynllun Datblygu Ysgol, yn ogystal â chynlluniau gweithredu i gefnogi gweithredu’r fframwaith neu faterion eraill a godir.  
Cwestiynau i’w gofyn?
A yw ymgysylltiad staff yn cael ei fonitro yn y Cynllun Datblygu Ysgol? 
Sut mae staff yn ymgysylltu â datblygu strategol neu ddatblygu polisi, ac â’r broses gwneud penderfyniadau? 
A yw ymgysylltiad staff yn cwmpasu’r staff cyfan, nid staff addysgu yn unig? 

C4: Gall yr ysgol ddangos tystiolaeth o ystod o bartneriaethau gydag asiantaethau’r sector cyhoeddus a’r trydydd sector sydd ag arbenigedd mewn iechyd a llesiant meddyliol, a sut mae eu harbenigedd yn llywio gweithredu





Mae yna lawer o fathau gwahanol o bartneriaethau, a llawer o resymau gwahanol pam y gallech fod eisiau eu datblygu. Bydd rhai partneriaid yn eich helpu i gynhyrchu syniadau, neu ddatblygu cynnwys; bydd rhai eraill yn eich helpu i ddylunio’ch gweithgarwch ymgysylltu; bydd rhai yn gallu rhannu’u sgiliau a’u gwybodaeth i sicrhau bod eich gweithgarwch yn llwyddiant, a gallai partneriaid eraill fod yn barod i gyfrannu adnoddau at y gweithgarwch. Hefyd, gall partneriaid eich helpu i ddatblygu perthnasoedd gyda chynulleidfaoedd gwahanol. Mae’n bwysig i’r ysgol feddwl am ba bartneriaid rydych chi eisiau gweithio â nhw, a’r rheiny sydd eisiau gweithio gyda chi. 

Dylai gweithio mewn partneriaeth o fewn y lleoliad ysgol ystyried profiadau athrawon, staff a dysgwyr er mwyn ystyried beth sy’n berthnasol i’r ysgol a’r gymuned. Mae enghreifftiau da o weithio mewn partneriaeth eisoes i’w cael drwy’r WNHSS, sy’n cynorthwyo ysgolion i ddefnyddio dull ysgol gyfan o ymdrin ag iechyd a llesiant. Hefyd, mae cymorth ar gael drwy’r Consortia rhanbarthol, y Rhwydwaith Ymchwil Iechyd mewn Ysgolion, Cyrff Llywodraethol, Mewngymorth gan CAMHS, yr heddlu, timau cyfiawnder ieuenctid, CAMHS arbenigol a’r trydydd sector.  

Mae llu o asiantaethau a all ddarparu cymorth i ysgolion, ar gost yn aml, fodd bynnag, mae’n bwysig deall beth sydd ei angen ar yr adeg berthnasol er mwyn i’r ysgol asesu pa asiantaeth all helpu. Efallai bod gwasanaethau lleol sy’n gallu ymgysylltu â meysydd penodol e.e. teuluoedd yn chwalu/camddefnyddio sylweddau, hunanladdiad a hunan-niwed. 
 
Cwestiynau i’w gofyn: 

A yw’r ysgol yn ymgysylltu â phartneriaid fel rheol (ac os ydyw, â phwy?) i lywio’r gweithredu ar iechyd meddwl.

Sut mae’r ysgol yn ymateb i anghenion sy’n newid yn yr ysgol; sut mae’r ysgol yn penderfynu pa sefydliadau sy’n bartneriaid credadwy i weithio â nhw? 
[bookmark: _Toc74594859]Adran Ch: Gweithlu
CH: Gweithlu – gall yr ysgol ddangos tystiolaeth o’r modd y mae’n cefnogi staff yn yr ysgol i gynnal eu llesiant eu hunain a hybu llesiant emosiynol a meddyliol yn effeithiol ymysg eraill



Pam mae hyn yn bwysig?
Er mwyn i ddull ysgol gyfan fod yn llwyddiannus, ni ellir ei gyfyngu i lesiant dysgwyr, ond yn hytrach mae’n rhaid iddo ystyried llesiant emosiynol a meddyliol holl staff yr ysgol hefyd. Mae angen i’r gweithlu gael cefnogaeth nid yn unig i gynnal eu llesiant eu hunain, ond i allu hybu llesiant emosiynol a meddyliol rhai eraill yn effeithiol hefyd, mewn dull ysgol gyfan.
Gall materion sy’n effeithio ar lesiant athrawon gael effaith ganlyniadol sylweddol ar lesiant dysgwyr. Dangoswyd bod llesiant gwell yr athrawon yn gysylltiedig â llesiant gwell y dysgwyr, a llai o ofid seicolegol. Canfu astudiaeth WISE, a oedd yn cynnwys ysgolion o Gymru, fod ‘presenoliaeth’ athrawon ac ansawdd y berthynas rhwng athrawon a dysgwyr yn ffactorau cyfryngu arwyddocaol yn y cysylltiadau hyn[footnoteRef:3].   [3:  Astudiaeth ymchwil WISE, Harding, S., et al., 2019. 
] 

Mae athrawon sy’n iach yn emosiynol ac yn feddyliol yn gallu datblygu perthnasoedd cryf a chadarn rhwng yr athro a’r dysgwr yn well, ac mae tystiolaeth yn dangos bod meithrin ysgol feddyliol iach lle mae staff yn gweithredu mewn diwylliant sy’n rhoi’r un gwerth i’w llesiant eu hunain, yn hanfodol ar gyfer cynnal a chymell staff. Mae hyn yn bwysig nid yn unig o ran sicrhau cyrhaeddiad academaidd, ond o ran meithrin ethos sy’n annog yr unigolyn ifanc, gan adeiladu ei gydweithrediad, ymrwymiad, gwydnwch a hyder.
Mae sicrhau nad effeithir yn niweidiol ar iechyd, llesiant emosiynol a meddyliol staff tra’u bod yn y gwaith yn hynod bwysig. Mae galluogi staff i fod â llesiant da yn hollbwysig i ddatblygu dull ysgol gyfan, gan ymgorffori llesiant yn ethos yr ysgol gyfan, y cwricwlwm, a hyfforddiant a datblygiad proffesiynol staff. 
Cynnal a hybu llesiant emosiynol a meddyliol yn y gweithlu ysgol ar waith
Wrth gynnal eich hunanwerthusiad, bydd angen i chi ystyried nifer o ddimensiynau ar gefnogi’r gweithlu, a bydd y rhain yn cynnwys:
· Sut mae diwylliant yr ysgol yn hybu llesiant staff
· Mynediad i ystod o gymorth ymarferol ar gyfer iechyd meddwl a llesiant emosiynol
· Arweinyddiaeth a’r broses rheoli perfformiad
· Cyfleoedd dysgu proffesiynol
· Perthnasoedd rhwng staff a staff, a staff a dysgwyr 


CH1: Gall yr ysgol ddangos sut mae’n cefnogi staff i gynnal a gwella eu llesiant emosiynol a meddyliol




Caiff llesiant staff ei gefnogi pan fydd y gweithlu’n teimlo ei fod yn cael ei werthfawrogi, yr ymddiriedir ynddo, yn teimlo’n gysylltiedig ac yn hyderus o ran bod yn agored ynglŷn â’u llesiant emosiynol a meddyliol.
Mae strwythurau rheoli perfformiad a dysgu proffesiynol yn agwedd bwysig ar y gefnogaeth hon. Dylai arfarniadau ar gyfer athrawon, staff cymorth ac aelodau eraill o weithlu’r ysgol groesawu cydnabyddiaeth ac anogaeth i staff, a datblygu diwylliant o gyfathrebu ynghylch llesiant yn y gweithle a all arwain at staff yn teimlo’n fwy abl i siarad am eu llesiant emosiynol a meddyliol, a datblygu perthnasoedd staff mwy cadarnhaol. 
Gall ymarfer myfyriol fel rhan o’r broses rheoli perfformiad annog hunanymwybyddiaeth ymhlith staff o’u hanghenion llesiant eu hunain, a’r gallu i nodi ffactorau sy’n effeithio ar lesiant personol. Dylai fod tystiolaeth bod staff yn teimlo’n hyderus i godi materion sy’n effeithio ar eu llesiant emosiynol a meddyliol, gan fod yn siŵr y gwrandewir arnynt heb farnu, a bod camau priodol yn cael eu cymryd.
Mae rôl arweinwyr ysgol i greu diwylliant o lesiant yn y gweithle yn rhan bwysig o ddull ysgol gyfan o hyrwyddo llesiant emosiynol a meddyliol staff. Mae gan benaethiaid a thimau arwain ysgolion rôl bwysig i fodelu hunan-ofal, ymarfer ac ymddygiadau sy’n cefnogi llesiant, gan gynnwys annog cydbwysedd priodol rhwng bywyd a gwaith.
Gallai’r ysgol fod eisiau ystyried Y Safon Iechyd Corfforaethol fel offeryn ar gyfer gwelliant parhaus sy’n datblygu ac yn hybu iechyd a llesiant staff. Pan fydd arweinwyr ysgol yn ymwybodol o feysydd straen a ffactorau yn yr ysgol a thu allan i’r ysgol sy’n effeithio ar lesiant staff, maent yn gallu hyrwyddo ymyriadau priodol yn seiliedig ar dystiolaeth yn well, a darparu cymorth amserol.
Mae offeryn hunanwerthuso’r Adnodd Gwerthuso a Gwella Cenedlaethol yn galluogi arweinwyr ysgol i adolygu llesiant staff a nodi ffactorau cyffredin sy’n achosi straen, fel llwyth gwaith uchel neu feichiau gormodol o ran gweithgareddau y tu allan i’r ystafell ddosbarth. Mae’r amgylchedd staff yn agwedd hollbwysig hefyd ar unrhyw weithle sy’n hybu iechyd. Mae amgylcheddau cadarnhaol yn cynnwys cyfleusterau digonol a mannau pwrpasol, dymunol i ymlacio ynddynt a chael seibiant. Dylai’r holl staff gael eu cynnwys wrth ddatblygu gweithle sy’n hybu iechyd, a gall hyrwyddo dulliau cefnogi cymheiriaid ymhlith staff helpu i ddatblygu ymarfer myfyriol a hwyluso nodi ffactorau cyffredin sy’n effeithio ar lesiant staff.
Dylai staff wybod sut i gael mynediad i wasanaethau cymorth a ddarperir gan yr Awdurdod Lleol, gan gynnwys, er enghraifft, gwasanaethau cwnsela ysgolion, rhaglenni cymorth i weithwyr a dysgu proffesiynol, y gall pob un ohonynt gyfrannu at y pecyn cymorth sydd ar gael sy’n galluogi staff i gynnal a gwella eu llesiant emosiynol a meddyliol eu hunain.  
Cwestiynau i’w Gofyn?
Pa gyfleoedd sydd ar gael i staff gael mannau diogel i archwilio’u llesiant eu hunain? 
Does school leadership look for common themes impacting staff well-being across what is shared through staff appraisal or through school self-evaluation exercises, and take action to address emerging priorities?
CH2:  Mae’r ysgol wedi ystyried y sgiliau a’r cymwyseddau a fynnir gan staff wrth ymgymryd â’u rôl i gefnogi llesiant emosiynol a meddyliol yn yr ysgol, ac mae ganddi broses ar waith i sicrhau eu bod yn gallu datblygu a chynnal y rhain.



Mae buddsoddi mewn dysgu proffesiynol ar gyfer staff ar bob lefel yn cyfrannu at fodlonrwydd, cymhelliant a llesiant staff. Mae’n bwysig bod y gweithlu’n meddu ar y wybodaeth a’r sgiliau angenrheidiol i gefnogi llesiant emosiynol a meddyliol dysgwyr a staff, a bod sgiliau’n cael eu cynnal dros amser. 
Ni fydd y rhan fwyaf o athrawon wedi cael hyfforddiant ffurfiol mewn iechyd a llesiant yn ystod eu hyfforddiant cychwynnol athrawon ac efallai mai cyfleoedd cyfyngedig y byddant wedi’u cael fel rhan o’u datblygiad proffesiynol parhaus. Gan fod eu rôl yn y maes hwn yn cael ei chydnabod yn gynyddol drwy’r cwricwlwm newydd a thrwy’r Fframwaith, mae’n bwysig eu bod yn cael eu cefnogi i deimlo’n hyderus wrth ymgymryd â’r rôl hon er eu llesiant eu hunain a llesiant dysgwyr.
Mae angen i holl staff ysgolion ddatblygu’r hyder i wrando ar ddysgwyr a chydweithwyr yn ogystal â datblygu’r sgiliau i ymateb yn briodol, hyd yn oed i faterion heriol neu faterion sy’n peri pryder a godir. Gall datblygu dealltwriaeth ehangach ynglŷn â llesiant emosiynol a meddyliol; ffactorau risg a ffactorau amddiffynnol ar gyfer grwpiau gwahanol, datblygiad seicolegol plant a phobl ifanc, niwroddatblygiad ac addysgeg, gyfrannu at staff yn teimlo’n fwy cymwys i gynorthwyo dysgwyr a chydweithwyr. Efallai y bydd rhai aelodau staff eisiau datblygu gwybodaeth a dealltwriaeth o feysydd penodol, fel Ysgolion sy’n Ystyriol o Drawma neu Brofiadau Niweidiol yn ystod Plentyndod, a dylent gael eu cefnogi i gael adnoddau priodol a hyfforddiant ychwanegol. 
Dylai sgyrsiau am ddysgu proffesiynol fod yn rhan o brosesau rheoli perfformiad staff unigol. Dylai fod dulliau ar waith i gefnogi monitro, myfyrio a chynllunio mewn perthynas â dysgu proffesiynol. Mae’r rhain yn cynnwys y Pasbort Dysgu Proffesiynol, sydd ar gael i holl gofrestreion Cyngor y Gweithlu Addysg a chofnod Ymarfer, Adolygu a Datblygu 
Cymdeithas Genedlaethol yr Ysgolfeistri ac Undeb yr Athrawesau (NASUWT). Bydd archwiliad rheolaidd o sgiliau a chymwyseddau staff ar draws yr ysgol yn llywio’r ddarpariaeth cyfleoedd dysgu proffesiynol, cymorth, arweiniad ac adnoddau a fynnir i uwchsgilio’r gweithlu, gan eu galluogi i ymgymryd â’u rolau i gefnogi llesiant emosiynol a meddyliol ym mywyd ysgol. 
Cwestiynau i’w Gofyn?
A yw’r ysgol wedi cynnal dadansoddiad o anghenion hyfforddi, gan nodi’r wybodaeth, y sgiliau a’r cymwyseddau sy’n ofynnol i gefnogi llesiant emosiynol a meddyliol dysgwyr a staff? Pa bryd y cynhaliwyd yr adolygiad diwethaf?
Pa gyfleoedd datblygu a dysgu proffesiynol y trefnwyd eu bod ar gael i staff yr ysgol? A yw dysgu i gefnogi’r dull ysgol gyfan o ymdrin â llesiant emosiynol a meddyliol wedi bod yn rhan o sesiynau hyfforddiant mewn swydd i’r staff?
Pa weithdrefnau sydd ar waith i fonitro’r wybodaeth a’r sgiliau a gafwyd trwy ddysgu proffesiynol ac i sicrhau y gellir eu cynnal?


CH3: Mae rhwydwaith o gymorth ar waith gan yr ysgol ar gyfer staff sy’n dioddef problemau llesiant emosiynol a meddyliol i’w galluogi i gael cymorth a chefnogaeth briodol





Dylai pob ysgol fod â’r nod o greu diwylliant lle gall yr holl staff leisio’u pryderon a gofyn am gefnogaeth, a phan fydd staff yn codi anawsterau’n ymwneud â’u hiechyd meddwl e.e., gorbryder neu iselder. Dylai staff deimlo’n hyderus y  gwrandewir arnynt heb farnu, heb ofni stigma, ac y bydd camau priodol yn cael eu cymryd.
Dylai fod tystiolaeth o gyfathrebu o fewn y gweithlu sy’n sicrhau bod yr holl staff yn gwybod ble a sut i gael cefnogaeth ar gyfer llesiant emosiynol a meddyliol pan fydd ei hangen arnynt, o fewn yr amgylchedd ysgol a thu hwnt, ar lefel ysgol ac yn nulliau cymorth ehangach yr Awdurdod Lleol.
Mae’n bwysig bod staff yn cael eu hannog i sylwi pan allai cydweithwyr fod yn ei chael hi’n anodd, ac i deimlo’n hyderus wrth gynnig cymorth. Ni ddylid disgwyl i unrhyw aelod o staff ddarparu cyngor arbenigol neu feddygol; fodd bynnag, dylai’r holl staff deimlo’n esmwyth i agor sgwrs gyda chydweithwyr a chyfeirio at gymorth arbenigol. Gall gweithredu’n gynnar i nodi arwyddion straen neu anawsterau iechyd meddwl helpu i atal problemau rhag gwaethygu, a gall helpu’r unigolyn i ymadfer yn gyflym. Gall arweinyddiaeth ysgol chwarae rhan bwysig yn hwyluso mynediad amserol at gymorth priodol, o fewn yr ysgol, o fewn strwythurau’r Awdurdod Lleol, neu gan gynnwys asiantaethau allanol eraill.  
Pan fydd aelodau staff yn delio ag anawsterau meddyliol ac emosiynol, gall sgyrsiau unigol trwy reoli perfformiad neu brosesau goruchwylio hwyluso trafodaeth am y pethau sy’n effeithio ar lesiant, a nodi camau gweithredu a allai helpu. 
Gall mynd ati’n rheolaidd ac yn barhaus i fonitro absenoldeb staff, recriwtio a chadw staff ddarparu cyfle i arweinwyr ysgol nodi unrhyw batrymau ac archwilio p’un a allai fod achosion sylfaenol sy’n effeithio ar lesiant staff ar draws yr ysgol. 
Cwestiynau i’w Gofyn?
A oes Rhaglen Cymorth i Weithwyr gyfrinachol gan yr ysgol, ac a yw’r holl staff yn gwybod sut i gael mynediad iddi?
A yw’r ysgol yn monitro absenoldeb staff, trosiant staff a swyddi gweigion, gan edrych yn benodol am unrhyw batrymau neu wybodaeth a allai ddynodi bod materion sylfaenol yn effeithio ar lesiant staff?
A oes enghreifftiau o staff yn cael gofyn am gymorth a chefnogaeth ac yn eu cael?

 CH4:  Mae gan staff sy’n ymgymryd â rolau penodol mewn perthynas â llesiant emosiynol a meddyliol fynediad at gymorth proffesiynol a goruchwyliaeth sy’n briodol i'w rôl




Bydd rhai aelodau staff yn ymgymryd â rolau arbenigol neu rolau arwain o fewn yr ysgol yn ymwneud â llesiant emosiynol a meddyliol, a allai olygu gwrando ar yr heriau y mae rhai eraill yn eu hwynebu, a’u prosesu. Gall staff arbenigol sy’n cynorthwyo’r ysgol a chanddynt rôl benodol mewn perthynas â hyrwyddo llesiant emosiynol a meddyliol, gynnwys seicolegwyr addysg, nyrsys ysgol, cwnselwyr ysgol, a byddant yn aml yn nodi staff y mae angen cefnogaeth arnynt wrth fynd i’r afael ag amgylchiadau heriol sydd gan ddysgwyr, neu aelod arall o staff weithiau. Hefyd, bydd gan lawer o’r staff addysgu brofiad o gefnogi disgyblion sy’n wynebu materion cymhleth yn eu bywydau, a allai gynnwys, er enghraifft, anawsterau iechyd meddwl, pryderon diogelu, bwlio. Gallai dysgwyr ddatgelu heriau hefyd i’w llesiant emosiynol a meddyliol i staff nad ydynt yn staff addysgu, ac mae angen iddynt hwythau hefyd fod â’r cymhwysedd a’r hyder i ddarparu cefnogaeth briodol.
Mae tystiolaeth gref o bwysigrwydd goruchwyliaeth effeithiol yn y sector Iechyd a Gofal Cymdeithasol ar gyfer llesiant staff, a chydnabyddir yn gynyddol y gwerth y gall mynediad at drefniadau goruchwylio rheolaidd ei roi i athrawon a staff eraill yr ysgol, o ran galluogi staff i gyflawni’u rolau yn ddiogel, gan warchod eu llesiant emosiynol a meddyliol eu hunain. Dylai fod cyfleoedd ar gael i’r holl staff gael goruchwyliaeth neu ôl-drafodaethau rheolaidd, gan gydweithwyr, rheolwr llinell perthnasol neu weithiwr proffesiynol arall sydd wedi’i hyfforddi i ddarparu goruchwyliaeth o’r fath. 
Dylai anghenion hyfforddi parhaus arbennig staff mewn rolau penodol gael eu monitro a’u diweddaru’n rheolaidd, gan adlewyrchu unrhyw newidiadau i sefyllfaoedd, rolau neu arfer gweithio. 
Gall perthnasoedd gweithio gyda thîm bugeiliol ehangach yr ysgol, yn ogystal â chysylltiadau gydag asiantaethau partner allanol, gael eu hystyried yn rhan o fesurau sy’n helpu lleihau pwysau ar staff. Mae mentoriaeth yn ddull y gellir ei ddefnyddio i helpu staff, sy’n cefnogi llesiant pobl eraill, i warchod eu llesiant eu hunain. Gall mentoriaid hyfforddedig helpu staff i fyfyrio, trafod problemau, cynllunio a chael cyngor pellach. Mae hyn yn arbennig o bwysig i athrawon sydd newydd gymhwyso a fydd yn gallu cael cymorth o ddydd i ddydd gan fentor ymsefydlu. Gall arfer myfyriol, lle anogir staff i feddwl am effaith eu gwaith ar eu llesiant a siarad drwy heriau a llwyddiannau wrth gefnogi llesiant pobl eraill, fod yn fuddiol. Gall myfyrio ar brofiad, a dysgu ohono, gynyddu llesiant staff trwy wella hunan-effeithiolrwydd, gweithrediad ac ymdeimlad o berthyn yn y gymuned ysgol. 
Cwestiynau i’w Gofyn?
Pa gyfleoedd sy’n cael eu darparu i staff ar gyfer goruchwyliaeth reolaidd gyda rhywun sydd wedi’i hyfforddi i roi cefnogaeth o’r fath? 
A yw holl staff yr ysgol, gan gynnwys staff nad ydyn nhw’n staff addysgu mewn amrywiaeth o rolau, yn cael eu cynnwys mewn cyfleoedd dysgu a datblygu parhaus sy’n briodol i’w rôl?

 D. Perthnasoedd – mae’r ysgol yn cydnabod pwysigrwydd perthnasoedd ac ymdeimlad o fod yn ymgysylltiedig yn yr ysgol fel sail i lesiant emosiynol a meddyliol da




Pam mae hyn yn bwysig?
Mae’r cwricwlwm yng Nghymru yn amlinellu’r uchelgais y bydd ein holl blant a phobl ifanc yn ‘unigolion iach, hyderus’ sydd ‘yn ffurfio cydberthnasau cadarnhaol wedi’u seilio ar ymddiriedaeth a pharch at ei gilydd.’ Ceir tystiolaeth helaeth bod y gallu i ffurfio a chynnal perthnasoedd cryf a chadarnhaol gyda phobl eraill yn gwbl hanfodol i lesiant emosiynol a meddyliol trwy gwrs bywyd. Nid nifer y perthnasoedd sy’n bwysig, ond eu hansawdd; mae meithrin perthnasoedd o ansawdd da yn hyrwyddo llesiant meddyliol, fodd bynnag, gall perthnasoedd o ansawdd gwael fod yn niweidiol. Mae’r perthnasoedd ym mywyd plentyn neu unigolyn ifanc yn bwysig iawn i’w llesiant uniongyrchol a’u datblygiad tymor hwy; mae’r effeithiau ar lesiant sy’n dod i’r amlwg mewn plentyndod yn rhaeadru trwy gydol bywyd i feithrin mantais neu anfantais gronnol i iechyd a llesiant.
Mewn lleoliad ysgol, mae hyn yn golygu y dylai perthnasoedd dysgwyr gyda staff ysgol a gyda’i gilydd gael eu hannog a’u cefnogi. Dylai ysgolion sicrhau bod plant a phobl ifanc yn teimlo eu bod yn perthyn i gymuned ysgol ac yn rhan werthfawr o gymuned ysgol. Mae gan yr ysgol rôl hanfodol i flaenoriaethu a modelu perthnasoedd o ansawdd da; drwy’r rheiny y bydd y staff yn datblygu gyda’i gilydd, y perthnasoedd a sefydlir gyda rhieni a gofalwyr, a’r ffordd y mae’r ysgol yn gweithredu mewn perthynas â’r gymuned ehangach. 
Pan wahaniaethir yn erbyn pobl a phan na chânt eu trin yn gyfartal, gall hyn gael effaith sylweddol ar lesiant unigol a llesiant cymunedol. Mae gan ysgolion y potensial i greu amgylcheddau diogel a grymusol sy’n adeiladu ar brofiadau dysgu ffurfiol ac anffurfiol dysgwyr eu hunain, all-lein ac ar-lein. Mae hyn yn galluogi dysgwyr i fyfyrio a mynegi’u barnau a’u teimladau ar ystod o faterion yn ymwneud â pherthnasoedd, gan gynnwys stigma cymdeithasol a gwahaniaethu.
Mae cysylltedd cymdeithasol mewn unrhyw gymuned, gan gynnwys y gymuned ysgol, yn bwysig i lesiant unigol a chyfunol. Caiff teimlo’n rhan o gymuned ysgol effaith gadarnhaol ar gymhelliant, perfformiad ac iechyd meddwl, a gall warchod yn erbyn ymddygiadau sy’n niweidio iechyd. Adeiledir cymunedau ysgol cryf ar werthoedd a rennir, ymddiriedaeth, cynhwysiant, ac unigolion yn teimlo’n ddiogel a bod cefnogaeth iddynt. 
Perthnasoedd yn sail i lesiant emosiynol a meddyliol ar waith
Wrth ymgymryd â’r hunanwerthusiad, bydd angen i ysgolion ystyried nifer o ddimensiynau perthnasoedd ysgol, a bydd y rhain yn cynnwys:
· Meithrin ethos yr ysgol
· Ansawdd perthnasoedd oedolion, perthnasoedd oedolion a dysgwyr a pherthnasoedd dysgwyr a chyfoedion
· Cyfathrebu effeithiol sy’n bodloni anghenion y gymuned ysgol
· Cyfleoedd i ymgysylltu i’r gymuned ysgol gyfan
· Ymagweddau cadarnhaol at ymddygiad
· Datrys gwrthdaro a dulliau adferol
· Cydraddoldeb, amrywiaeth, a hawliau dynol 
D1: Gall yr ysgol ddangos sut mae’n nodi ac yn hyrwyddo pwysigrwydd ymdeimlad o fod yn ymgysylltiedig â’r ysgol a bod ag ymdeimlad o berthyn ymhlith dysgwyr, staff, rhieni a gofalwyr a’r gymuned ysgol ehangach



Gall ysgolion sy’n creu amgylchedd gofalgar, anogol a pharchus feithrin ymdeimlad o berthyn i gymuned yr ysgol; sy’n cynnwys plant, rhieni, gofalwyr, staff yr ysgol, llywodraethwyr ac asiantaethau allanol. Mae datblygu’r ethos hwn yn gyfrifoldeb ysgol gyfan, a gall yr holl ryngweithiadau ysgol gefnogi’r ethos anogol hwn, lle caiff dysgwyr eu hannog i wireddi’u potensial personol ac academaidd, a lle gallant ffynnu a datblygu’n emosiynol; lle mae staff sy’n eu cefnogi yn gweithredu mewn diwylliant sy’n rhoi’r un gwerth i’w llesiant eu hunain; a lle caiff y cyfraniad a wneir gan bawb ei gydnabod. Mae gan arweinwyr ysgol rôl i fodelu a hyrwyddo perthnasoedd ac ymddygiadau cadarnhaol, cyfathrebu’n effeithiol, a chreu cyfleoedd i ddysgwyr a staff ymgysylltu â’r gymuned ysgol ehangach ar faterion sy’n bwysig iddyn nhw, ar heriau llesiant a llwyddiannau, i feithrin teimlad o fod yn ymgysylltiedig â’r ysgol.  
Mae’n bwysig bod dysgwyr yn gysylltiedig â bywyd ysgol er mwyn teimlo eu bod yn cael eu gwerthfawrogi ac i ddatblygu’r ymdeimlad hwnnw o berthyn. Dylai fod tystiolaeth bod plant a phobl ifanc yn gyfranogwyr ymroddedig a gweithgar yn eu dysgu, yn teimlo eu bod yn cael eu derbyn gan y staff ac yn gallu siarad â nhw, ac yn cael eu hannog i ddarparu’u barnau am yr ysgol, y cwricwlwm, a’u llesiant meddyliol eu hunain. Mae perthnasoedd cadarnhaol rhwng dysgwyr a staff a theimlo’n hapus yn yr ysgol yn ddangosyddion pwysig o gysylltedd ysgol. I ysgolion uwchradd, gall arolwg y Rhwydwaith Ymchwil Iechyd mewn Ysgolion ddarparu gwybodaeth amhrisiadwy am deimladau dysgwyr am yr ysgol a’u perthnasoedd gyda staff yr ysgol, yn ogystal â llawer o ddangosyddion eraill sy’n berthnasol i gysylltedd ysgol, a llesiant emosiynol a meddyliol.
Mae rhieni a gofalwyr yn rhan allweddol o’r gymuned ysgol, ac mae’n hanfodol eu bod yn teimlo’n hyderus i fynd at yr ysgol a chyfathrebu â’r ysgol. Mae datblygu dealltwriaeth am grwpiau rhieni/gofalwyr a allai fod yn teimlo’n llai esmwyth i ymgysylltu â’r ysgol yn hanfodol i ganfod ffyrdd i adeiladu cysylltedd â chymuned yr ysgol i bawb. Gallai’r grwpiau hyn gynnwys y rheiny sy’n fwy tebygol o ddioddef gwahaniaethu neu’r rhai sydd wedi’u hymyleiddio’n hanesyddol; fel y rheiny yn y cymunedau Sipsiwn, Roma a Theithwyr, ffoaduriaid a cheiswyr lloches, neu rieni sengl. Dylai fod dulliau ar waith i alluogi’r holl rieni a gofalwyr i ymgysylltu mewn gweithgarwch yn ymwneud â gwella ethos yr ysgol mewn perthynas â llesiant.  
Mae ysgolion yn fannau pwysig mewn cymunedau, a dylid edrych arnynt fel mannau sy’n perthyn i’r gymuned ehangach y gall pawb eu defnyddio. Gall hwyluso deialog rhagweithiol gyda’r gymuned ehangach a bod yn gyfranogwr gweithgar mewn mentrau cymunedol, gan gynnwys gweithgareddau sy’n pontio’r cenedlaethau, gefnogi cydlyniant rhwng yr ysgol a’r gymuned y mae’n rhan ohoni; gan alluogi dulliau ataliol a helpu i fynd i’r afael ag unrhyw faterion pryder mewn modd amserol. Gall gweithio gyda’r awdurdod lleol, partneriaid allweddol a gwasanaethau cymorth, alluogi i’r gofod ysgol ffisegol gael ei ddefnyddio gan y gymuned ehangach gan helpu i atgyfnerthu rhwydweithiau a gweithgarwch cymunedol, a chyfrannu at anghenion iechyd a llesiant ehangach y cymunedau y mae ysgolion yn rhan ohonynt. 
Cwestiynau i’w Gofyn?
A yw’r ysgol yn defnyddio data i ddeall sut mae dysgwyr yn teimlo am fywyd yr ysgol? Pa grwpiau o ddysgwyr sy’n llai tebygol o deimlo’n gysylltiedig?
Sut mae’r ysgol yn monitro ymgysylltiad â rhieni a gofalwyr; a yw’r rheiny nad ydyn nhw’n ymgysylltu, trwy fynychu nosweithiau rhieni er enghraifft, yn hysbys, a pha gynlluniau sydd ar waith i fynd i’r afael â’r diffyg cysylltiad hwn?
Faint o grwpiau cymunedol neu sefydliadau sy’n defnyddio cyfleusterau ysgol?
Sut mae’r ysgol yn gweithio’n rhagweithiol â’r gymuned o amgylch yr ysgol i ddatrys unrhyw faterion sy’n codi, ac yn datblygu perthnasoedd cadarnhaol?

D2: Gall yr ysgol ddangos sut mae’n meithrin ac yn datblygu perthnasoedd iach rhwng holl aelodau’r gymuned ysgol






Mae gan ysgolion ran hanfodol i helpu plant a phobl ifanc ddatblygu perthnasoedd iach. Gellir cyflawni hyn drwy annog diwylliant o ymddygiad cadarnhaol, meithrin perthnasoedd cadarnhaol a chyson gyda’r staff, cwricwlwm gwybodus, cael polisi bwlio ysgol gyfan effeithiol a rhaglenni cymorth cymheiriaid.
Dylai ysgolion gydnabod pwysigrwydd perthnasoedd cadarnhaol gydag oedolion fel ffactor amddiffynnol i ddysgwyr, a chreu amgylchedd parchus lle mae dysgwyr a’r staff yn teimlo’n ddiogel. Dylai perthnasoedd gydag oedolion yn yr ysgol fod yn seiliedig ar ymddiriedaeth a pharch gan y naill at y llall, lle mae plant a phobl ifanc yn deall bod staff yr ysgol yn ymboeni amdanynt fel pobl yn ogystal â’u dysgu. 
Er mwyn helpu dysgwyr i ddatblygu perthnasoedd iach â chyfoedion, mae’n bwysig bod staff yn dangos delfryd ymddwyn cadarnhaol, gan gynnwys blaenoriaethu meithrin perthnasoedd cadarnhaol â’i gilydd. Drwy addysgu Addysg Perthnasoedd a Rhywioldeb o ansawdd da, bydd dysgwyr yn cael eu cynorthwyo i ddeall nodweddion cyfeillgarwch a pherthnasoedd cadarnhaol ac iach, yn ogystal â datblygu’r strategaethau sydd eu hangen i lywio perthnasoedd trwy fywyd.
Dylai strategaeth fwlio heriol ysgol gyfan, effeithiol, lle mae ysgolion yn parchu ac yn hyrwyddo amrywiaeth o fewn y gymuned ysgol a thu hwnt, gefnogi amgylchedd lle mae dysgwyr yn teimlo eu bod yn cael eu derbyn a'u cynnwys gan eu cyfoedion, a lle maent yn deall bod y perthnasoedd hyn yn datblygu ac yn newid dros amser. Mewn diwylliant o ddatblygu perthnasoedd cryf â chyfoedion, gallai plant a phobl ifanc deimlo’n fwy hyderus i siarad am anawsterau yn ymwneud â llesiant gyda’u cyfoedion. Gall buddsoddi mewn rhaglenni cymorth cyfoedion, a all gynnwys cyfeillio, mentora, gwrando, helpu i fynd i’r afael ag anawsterau llesiant yn gynnar.
Pan fydd perthnasoedd yn mynd o chwith ac y bydd gwrthdaro yn digwydd, mae’n bwysig bod yr ysgol yn cymryd camau priodol, yn gwrando ar bryderon ac yn darparu cymorth i unioni perthnasoedd. Gall ymgorffori egwyddorion dulliau adferol ar draws yr ysgol gyfan gefnogi atal perthnasoedd wedi’u niweidio a darparu fframwaith effeithiol ar gyfer datrys gwrthdaro, sy’n canolbwyntio ar alluogi’r rheiny sydd wedi’u niweidio i fynegi’r effaith y cafodd hyn arnynt, ac i’r rheiny sy’n gyfrifol i gydnabod hyn a chymryd camau i unioni pethau.
Gall gwrthdaro godi rhwng dysgwr a dysgwr, staff a staff, dysgwr a staff, a’r ysgol a’r rhiant/gofalwr. Ym mhob un o’r perthnasoedd hyn, gall rhai patrymau ymddygiad fod yn ddangosydd o anawsterau emosiynol a llesiant y gallai fod angen cymorth wedi’i dargedu neu ddwys arnyn nhw. Gall y rhain gynnwys pethau fel cymryd risg, ymddygiad sy’n tarfu, bwlio ac ymddygiadau sy’n niweidio iechyd. Gall cyfryngu fod yn offeryn defnyddiol i unioni perthnasoedd, a gellir hwyluso hyn gan asiantaethau allanol, neu ei ddatblygu trwy gefnogaeth cyfoedion. Mae dulliau adferol ysgol gyfan yn darparu ffordd gyson o adeiladu, cynnal ac unioni perthnasoedd ar draws y gymuned ysgol. Maent yn mynnu bod staff yn defnyddio amrywiaeth o offer a thechnegau sy’n galluogi atal gwrthdaro, ymyrraeth gynnar pan fydd niwed yn digwydd, pwyslais ar atebolrwydd a chyfrifoldeb, bod yn agored, parch gan y naill at y llall a chynhwysiant. 
Dylai rhieni a gofalwyr gael y cyfle i ymgyfarwyddo â dull yr ysgol o ddatblygu perthnasoedd iach ac ymddygiadau cadarnhaol y maent yn gallu’u modelu gartref, a’u deall. Gallai’r ysgol ddymuno ystyried mesurau fel datblygu mannau cyfathrebu gyda rhieni/gofalwyr a chreu rôl gyswllt a enwir rhwng yr ysgol a’r cartref. 
Cwestiynau i’w Gofyn?
A oes tystiolaeth i awgrymu bod dysgwyr yn teimlo eu bod yn cael eu derbyn a’u cynnwys gan ddisgyblion eraill a staff, a bod lefelau isel o fwlio a gwrthdaro yn yr ysgol?
A ddelir â gwrthdaro mewn ffordd gyson? A yw dulliau adferol wedi’u hymgorffori ar draws yr ysgol gyfan; mewn dysgu proffesiynol staff, cynlluniau, polisïau a gweithdrefnau ysgol, addysgu a dysgu a phrosesau bugeiliol? 
A yw rhieni a gofalwyr yn cael y cyfle i ymgyfarwyddo a deall dull yr ysgol o ddatblygu ethos a diwylliant cadarnhaol? A ydynt yn cael eu cefnogi i fodelu’r dull hwn gartref?
D3: Mae’r ysgol yn cydnabod ac yn dangos tystiolaeth o bwysigrwydd cydraddoldeb a hawliau dynol ar gyfer llesiant emosiynol a meddyliol




Mae cymunedau ysgol yn chwarae rhan hanfodol i sefydlu Cymru sy’n fwy cyfartal sydd yn galluogi i wireddu’u potensial ni waeth beth yw eu cefndir neu’u hamgylchiadau. Mae tystiolaeth yn dangos bod gwahaniaethu, stigma cymdeithasol ac anghydraddoldeb yn niweidiol i iechyd meddwl a llesiant. Mae anfantais ac annhegwch yn ein cymdeithas yn golygu bod rhai grwpiau’n fwy tebygol o gael deilliannau salach trwy gydol bywyd, gan gynnwys mewn iechyd, llesiant ac addysg. Gwyddys bod anfantais economaidd-gymdeithasol yn gysylltiedig ag anghydraddoldeb deilliannau, a bod stigma yn gysylltiedig â statws cymdeithasol yn effeithio’n negyddol ar iechyd a llesiant. Yn ogystal, gallai dysgwyr a staff â nodweddion gwarchodedig fod dan anfantais am resymau cymdeithasol neu economaidd, neu am resymau’n ymwneud â gwahaniaethu yn y gorffennol neu’r presennol. Mae’r Ddeddf Cydraddoldeb (2010) yn cynnwys goblygiadau i ysgolion ac yn gwarchod dysgwyr rhag gwahaniaethu ac aflonyddu ar sail y nodweddion gwarchodedig canlynol ar gyfer darpariaethau ysgol; anabledd, ailbennu rhywedd, beichiogrwydd a mamolaeth, hil, crefydd neu gred, rhyw, cyfeiriadedd rhywiol. 
Mae ymgorffori cydraddoldeb a hawliau dynol yn yr holl feysydd pwnc yn cryfhau ethos dull ysgol gyfan, gan hyrwyddo hawliau dysgwyr i fwynhau perthnasoedd teg, diogel, iach a boddhaus, a fydd yn cefnogi’u llesiant emosiynol, ac yn eu helpu i wneud synnwyr o’r byd ehangach.
Dylai dysgwr i gyd dderbyn addysg sy’n eu galluogi i wireddu’u potensial o dan Gonfensiwn y Cenhedloedd Unedig ar Hawliau’r Plentyn (UNCRC).  Mae dull sy’n hyrwyddo hawliau plant mewn addysg yng Nghymru yn golygu y dylai ysgolion ddangos tystiolaeth o’r egwyddorion; ymgorffori hawliau plant drwy’r ysgol gyfan, hyrwyddo cydraddoldeb a pheidio â gwahaniaethu; grymuso plant; cyfranogiad ac atebolrwydd.
Trwy ddarpariaeth gyffredinol ac wedi’i thargedu, dylai ysgolion fod â’r nod o frwydro yn erbyn gwahaniaethu a’r stigma cymdeithasol a deimlir yn aml gan y teuluoedd hynny sydd ar incymau is, plant sy’n derbyn gofal, a’r dysgwyr hynny ag anghenion dysgu ychwanegol, gan dalu sylw hefyd i faterion penodol sy’n effeithio ar y gymuned ysgol. Mae’n bwysig datblygu Cynllun Cydraddoldeb Strategol ac Amcanion ar gyfer yr ysgol, sy’n defnyddio ystod o ddata i ddeall anghenion dysgwyr, staff, a’r gymuned ysgol ehangach, mewn perthynas â nodweddion gwarchodedig ac anfantais economaidd-gymdeithasol, i danategu pob gweithredu yn y maes hwn. I ysgolion uwchradd, gall defnyddio adroddiadau iechyd a llesiant unigoledig myfyrwyr a ddarparwyd trwy gymryd rhan yn arolwg y Rhwydwaith Ymchwil Iechyd mewn Ysgolion ddarparu cipolwg i b’un a oes grwpiau penodol o ddysgwyr yn eich ysgol sy’n fwy tebygol o ddioddef anfantais a gwahaniaethu sy’n effeithio ar eu llesiant emosiynol a meddyliol.
Dylai ysgolion sicrhau eu bod yn amgylchedd diogel a chynhwysol i staff a dysgwyr, lle deellir amrywiaeth a chynhwysiant, a’u dathlu. Mae gan bawb yn y gymuned ysgol yr hawl i fod yn ddiogel, i deimlo eu bod wedi’u derbyn, i gael eu trin ag urddas a thegwch, a chael eu cefnogi i ddatblygu a ffynnu. Gellir defnyddio ystod o ddulliau i hyrwyddo ac ymgorffori cydraddoldeb, amrywiaeth a goddefiant. Gall gweithgarwch ysgol goleddu a dathlu gwahaniaeth, er enghraifft, drwy; nodi amrywiaeth o wyliau crefyddol a diwylliannol, canfod bwydydd/cerddoriaeth/gemau y mae cymunedau gwahanol yn eu mwynhau, archwilio straeon pobl sydd wedi dioddef gwahaniaethu. Dylai dysgwyr a staff allu mynegi’u meddyliau a’u teimladau, cael eu cynnwys mewn penderfyniadau a wneir amdanynt a chael mynediad teg i wasanaethau cymorth ac ymyrryd a fydd yn cyfrannu at eu llesiant emosiynol a’u hiechyd meddwl cyffredinol pa bryd bynnag y bo angen.  
Cwestiynau i’w Gofyn?
A oes tystiolaeth bod yr UNCRC wrth wraidd cynllunio, addysgu, gwneud penderfyniadau, polisi ac arfer yn yr ysgol?
A oes cynllun cydraddoldeb strategol ac amcanion gan yr ysgol sy’n mynd i’r afael â gwahaniaethu a stigma cymdeithasol, ac a ydyn nhw’n cael eu hadolygu’n rheolaidd? A oes adnoddau priodol ar gyfer gweithredu mewn perthynas â’r cynllun?
Sut mae’r ysgol yn hyrwyddo ac yn dathlu amrywiaeth a chynhwysiant ar draws y nodweddion gwarchodedig canlynol; oedran, anabledd, ailbennu rhywedd, priodas a phartneriaeth sifil, beichiogrwydd a mamolaeth, hil, crefydd neu gred, rhywedd a chyfeiriadedd rhywiol? 

Pam mae hyn yn bwysig?

Mae ysgolion mewn sefyllfa dda i nodi ac ymateb i anghenion llesiant emosiynol ac iechyd meddwl dysgwyr; fel yr amlinellwyd yn flaenorol, mae llesiant emosiynol ac iechyd meddwl yn ansefydlog a gallant newid gan ddibynnu ar amgylchiadau. Nid bod yn arbenigwyr iechyd meddwl yw rôl staff ysgolion, ond maent mewn sefyllfa dda i ddeall pa bryd y gallai dysgwr fod yn cael anawsterau. Dylai fod gan uwch dimau arwain yr ysgolion gydberthynas waith dda â gwasanaethau cymorth allanol, a dylent wybod sut i gael gafael arnynt pan fo angen. Dylai gwasanaethau iechyd meddwl fod ar gael a dylent fod yn ymatebol i gefnogi ysgolion yn y ffordd hon, yn enwedig o ran materion sy’n ymwneud â risg a hunan-niwed (Fframwaith Llywodraeth Cymru).

Mae rhai dysgwyr dan fwy o risg dioddef iechyd meddwl salach. Er enghraifft, y rheiny sydd mewn gofal, gofalwyr ifanc, y rhai sydd wedi defnyddio Gwasanaethau Iechyd Meddwl Plant a’r Glasoed (CAMHS) yn flaenorol, y rhai sy’n byw gyda rhieni/gofalwyr â salwch meddwl a’r rheiny sy’n byw mewn cartrefi sy’n dioddef trais domestig. Gall oedi o ran nodi a diwallu anghenion iechyd emosiynol a llesiant meddyliol arwain at effeithiau pellgyrhaeddol ar bob agwedd ar fywydau plant a phobl ifanc, gan gynnwys eu cyfleoedd i wireddu’u potensial a byw bywydau hapus ac iach fel oedolion. 

Mae nifer o bethau y gall ysgolion a cholegau eu gwneud i’r plant hynny sy’n dangos arwyddion cynnar o broblemau cymdeithasol, emosiynol ac iechyd meddwl yn ogystal â’r dysgwyr hyn yn defnyddio egwyddorion cymorth cyffredinol, dethol ac wedi’u targedu.

Mae cymorth cyffredinol yn cyfeirio at ddulliau ysgol gyfan o hybu iechyd a llesiant emosiynol sy’n cefnogi unigolion, a’i nod yw datblygu cymwyseddau cymdeithasol, emosiynol ac ymddygiadol yr holl ddysgwyr; mae’n canolbwyntio ar atal cychwynnol, gan gynnwys dulliau yn yr ystafell ddosbarth (e.e. ABGI, agweddau cymdeithasol ac emosiynol ar ddysgu (SEAL) ac Amser Cylch). 

Mae cymorth wedi’i dargedu ar gyfer dysgwyr y nodir eu bod mewn risg o ddatblygu anawsterau emosiynol neu ymddygiadol. Yma, mae cymorth ysgol i rai disgyblion wedi’i ymgorffori mewn dull ysgol gyfan ac mae’n canolbwyntio ar nodi’r nifer fach o bobl ifanc sydd mewn risg o ddatblygu patrymau ymddygiad afiach. Gallai tîm cymorth ysgol/ tîm bugeiliol gael ei sefydlu mewn ysgolion i gefnogi anghenion yr holl blant yn yr ysgol, ond gan roi ystyriaeth arbennig i anghenion y grŵp bach hwn o blant. Fel arfer mae hyn yn cynnwys dulliau grŵp a rhai cyfleoedd 1:1 gyda staff bugeiliol a gweithwyr allweddol sydd weithiau’n estyn allan i deuluoedd er mwyn helpu atal problemau ymddygiadol neu emosiynol rhag dechrau. Nid ydynt o angenrheidrwydd yn mynnu cynnwys gweithiwr proffesiynol allanol yn uniongyrchol i’w cyflwyno, ond yn hytrach efallai y gallai ymarferydd (e.e. nyrs iechyd ysgol, nyrs iechyd meddwl, seicolegydd addysgol) ychwanegu gwerth neu ddimensiwn arall i’r rhaglen e.e. meithrin sgiliau. 

Efallai y bydd rôl gan ysgol hefyd i gefnogi dysgwyr sydd eisoes yn dangos arwyddion o broblemau iechyd meddyliol ac emosiynol drwy sicrhau bod yr arwyddion hyn yn cael eu nodi, a bod sgyrsiau sensitif yn cael eu cynnal i archwilio a nodi problemau a chyfeirio dysgwyr at gymorth priodol. Hefyd, bydd ysgolion yn cefnogi dysgwyr sydd ag anghenion iechyd emosiynol neu feddyliol mwy cymhleth a pharhaol. Yn gyffredinol, bydd cymorth i ddysgwyr ar y lefel hon yn fwy dwys ac unigoledig, a bydd angen i ysgolion ffurfio partneriaethau da gyda CAMHS arbenigol i sicrhau y gall y dysgwyr hyn barhau i elwa o ddysgu a dychwelyd i’r ysgol yn dilyn unrhyw absenoldeb ar gyfer triniaeth a gofal.

Gwasanaethau helpu a chefnogi ar waith

Wrth ymgymryd â’r hunanwerthuso, mae angen i ysgolion ystyried nifer o ddimensiynau yn ymwneud â chyfeirio a gweithio gyda gwasanaethau cymorth. Bydd y rhain yn cynnwys:

· Nodi arwyddion problemau emosiynol ac iechyd meddwl ymhlith dysgwyr
· Deall y cymorth a’r gefnogaeth sydd ar gael
· Prosesau atgyfeirio clir
· Gweithio gyda rhieni / gofalwyr
· Gweithio gyda gweithwyr proffesiynol eraill
DD1: Mae proses glir gan yr ysgol ar gyfer gallu trafod pryderon ynglŷn â dysgwyr, a’u hadolygu gyda thîm amlddisgyblaethol i gytuno ar gynllun gweithredu

 


Mae gan bob aelod o staff gyfrifoldeb am ofal bugeiliol. Mae’n bwysig bod staff yn rhoi amser i wrando ar ddysgwyr a’u cefnogi nhw yn y pwynt cyswllt cychwynnol. Yn ychwanegol at ddefnyddio systemau rheoli gwybodaeth i rannu gwybodaeth, dylai staff sydd â chyfrifoldebau bugeiliol penodol gael eu hannog i gyfarfod yn rheolaidd, gyda chefnogaeth gan asiantaethau eraill, i drafod iechyd a llesiant dysgwyr unigol.

Mae deall anghenion llesiant emosiynol a meddyliol dysgwyr, a bod y rhain yn gallu newid dros amser, yn allweddol. Mae’n bwysig hefyd nodi y dysgwyr a allai fod yn agored i niwed oherwydd amgylchiadau’r cartref, er enghraifft, teulu yn chwalu; ac y gall rhai dysgwyr ddangos problemau ymddygiadol sy’n peri pryder. Yn yr achosion hyn, dylai staff fod yn gallu nodi y dysgwyr hyn a gweithio i ddeall yr achos e.e. dysgwr sy’n encilio, neu fod arwyddion ei fod yn camddefnyddio alcohol a/neu sylweddau, neu’n dangos arwyddion o hunan-niwed. Gallai fod dysgwyr yn yr ysgol y gwyddys eu bod yn derbyn cymorth arbenigol gyda’u llesiant emosiynol a meddyliol, a dylai’r dysgwyr hyn gael cefnogaeth gan holl staff yr ysgol, mewn trafodaeth gyda rhieni/gofalwyd er mwyn eu galluogi i aros yn yr ysgol yn ystod y cyfnod pan fyddant yn derbyn cymorth.

Mae rhai dysgwyr dan fwy o risg o ddioddef iechyd meddwl salach. Er enghraifft, y rheiny sydd mewn gofal, gofalwyr ifanc, y rhai sydd wedi defnyddio Gwasanaethau Iechyd Meddwl Plant a’r Glasoed (CAMHS) yn flaenorol, y rhai sy’n byw gyda rhieni/gofalwyr â salwch meddwl a’r rheiny sy’n byw mewn cartrefi sy’n dioddef trais domestig. Gall oedi o ran nodi a diwallu anghenion iechyd emosiynol a llesiant meddyliol arwain at effeithiau pellgyrhaeddol ar bob agwedd ar fywydau plant a phobl ifanc, gan gynnwys eu cyfleoedd i wireddu’u potensial a byw bywydau hapus ac iach fel oedolion.  

Dylai ysgolion ddatblygu a meithrin trafodaeth amlasiantaeth reolaidd gan dynnu gweithwyr proffesiynol i mewn sy’n cefnogi’r ysgol, fel seicolegydd addysg, nyrs yr ysgol, mewngymorth CAMHS ac ati. Gall y staff hyn helpu’r ysgol i archwilio’r pryderon a allai fod ganddynt ynglŷn â dysgwyr, a helpu i ddatblygu cynllun gweithredu gyda mewnbwn priodol gan wasanaethau lleol eraill.

Dylai fod proses atgyfeirio glir y gall staff ei defnyddio a’i deall, a dylai gael ei chyfleu i ddysgwyr a’u teuluoedd. Mae’n bwysig bod staff yn gwybod sut i ymateb a chynorthwyo dysgwr sy’n dangos arwyddion o hunan-niwed neu sy’n cael teimladau hunanladdol. Dylai fod arweinydd dynodedig gan ysgolion i gynorthwyo dysgwyr sy’n agored i niwed. Dylid cefnogi hyn gyda chyfarfodydd ysgol rheolaidd sy’n cael eu cynnal i drafod anghenion dysgwyr, a dylid cyfleu’r rhain yn effeithiol i staff perthnasol.
Cwestiynau i’w Gofyn?
Pwy mae’r ysgol yn eu cynnwys yn rheolaidd mewn trafodaethau rhagweithiol ynglŷn â llesiant emosiynol ac iechyd meddwl dysgwyr?
A yw pawb yn gwybod beth i wneud a ble i gael cymorth pan fydd ei angen?
 DD2: Gall yr ysgol ddangos sut mae’n meithrin perthnasoedd gyda rhieni ac asiantaethau eraill fel ei bod yn ymwybodol o amgylchiadau a allai olygu bod dysgwyr dan fwy o risg o ddioddef llesiant emosiynol a meddyliol gwael e.e. teulu yn chwalu

 
 
 


Gall gweithio gyda rhieni a gofalwyr i nodi anghenion emosiynol ac iechyd meddwl plant ddarparu gwybodaeth werthfawr; yn aml, ‘darnau coll y jig-so.’ Mewn llawer o achosion, mae rhieni’n ymwybodol iawn o’r anawsterau y maen nhw a’u plant yn eu hwynebu; fel y cyfryw mae’n bwysig bod dulliau yn eu lle i rieni a gofalwyr deimlo’n hyderus y gallant fynd at staff yr ysgol a chael gweithwyr proffesiynol i wrando arnynt cyn bod sefyllfa yn cyrraedd pwynt argyfwng.

Gall yr ysgol ddeall sut gallant fynd ati’n well i ddiwallu anghenion dysgwyr sydd mewn mwy o risg dioddef iechyd meddwl a llesiant gwael trwy ddatblygu partneriaethau gydag asiantaethau eraill a all ddarparu gwybodaeth ychwanegol am nodi dysgwyr unigol a allai fod mewn risg o lesiant meddyliol gwael, er enghraifft, efallai bod ymwelwyr iechyd a nyrsys ysgol yn cael mwy o gipolwg ar fywyd teulu, a gall y wybodaeth hon gael ei rhannu i helpu ysgolion gynorthwyo dysgwyr yn y ffordd orau. Mae Cytundeb Rhannu Gwybodaeth Bersonol Cymru (WASPI) yn galluogi rhannu gwybodaeth berthnasol rhwng asiantaethau gan sicrhau bod dysgwyr yn cael profiad o ddull gweithredu cydgysylltiedig ar adegau o drallod. Yn aml, bydd ysgolion cynradd wedi datblygu dealltwriaeth fanwl o ddysgwyr a’u hamgylchiadau teuluol, ac mae sicrhau bod y wybodaeth hon yn cael ei phasio ymlaen fel rhan o gynllunio pontio yn hanfodol bwysig, yn enwedig gan ein bod yn gwybod y gall y cyfnod pontio o’r ysgol gynradd i’r ysgol uwchradd fod yn gyfnod pan fydd llawer o broblemau iechyd meddwl yn dechrau dod i’r amlwg.

Mae ysgolion a cholegau yn aml yn defnyddio ystod o strategaethau i nodi plant a phobl ifanc sydd mewn risg o ddioddef iechyd emosiynol a meddyliol gwael. Fel arfer, gellir nodi achosion mwy difrifol yn hawdd, e.e. trwy newid mewn cynnydd academaidd neu ymroddiad, presenoldeb neu ymddygiad, neu drwy drawma sydyn neu brofedigaeth lle mae’r ysgol wedi cael ei hysbysu. Mae rhai achosion yn llai hawdd i’w nodi, yn enwedig lle mae arwyddion cynnar yn gynnil ac y gellir eu priodoli i achosion amrywiol. Efallai y bydd rhai disgyblion yn ceisio ‘dal pethau at ei gilydd’ neu eisiau i’w bywyd ysgol fod mor ‘normal’ â phosibl, ac nid ydynt am rannu unrhyw ofidiau neu bryderon sydd ganddynt. Gall fod ofn canlyniadau datgelu ar rai, heb wybod beth fydd yn digwydd nesaf neu sut y delir â’u datgeliad. Weithiau, gall lefel isel o ymddygiad sy’n tarfu ar eraill ddynodi hefyd y gall fod angen sydd heb ei ddiwallu yn ymwneud ag iechyd meddwl.

Dylai ysgolion ddarparu gwybodaeth am lesiant emosiynol ac iechyd meddwl dysgwyr mewn fformat hygyrch i rieni a gofalwyr yn rheolaidd; mae gwefan yr ysgol yn enghraifft o fformat hygyrch. Mae trafodaethau rhagweithiol gyda rhieni a gofalwyr am lesiant emosiynol ac iechyd meddwl dysgwyr yn cael eu hannog, er mwyn amlygu ble y gallai fod angen cymorth ychwanegol ar ddysgwr. Mae gan bron pob ysgol ddysgwyr y mae angen cymorth ychwanegol arnyn nhw gyda’u llesiant, neu sydd ag iechyd corfforol neu feddyliol sy’n mynnu gofal neu sylw penodol.  

Dylai ysgolion ystyried cael aelod enwebedig o staff sy’n cysylltu â theuluoedd i gefnogi anghenion iechyd emosiynol a meddyliol dysgwyr, ac sy’n gallu cyfeirio teuluoedd at wasanaethau cymorth priodol a darparu cyswllt cyson rhwng y cartref a’r ysgol.
Cwestiynau i’w Gofyn?
A yw’r ysgol yn mynd ati i nodi dysgwyr a allai fod mewn risg oherwydd eu hamgylchiadau cymdeithasol ac amgylcheddol?
A yw’r ysgol yn gweithio’n agos gydag asiantaethau eraill i rannu gwybodaeth yn unol â phrotocolau cytûn er mwyn eu helpu i ddeall anghenion dysgwyr?
Sut mae’r ysgol yn mynd ati i annog teuluoedd a gofalwyr i rannu gwybodaeth a allai helpu ysgolion i ddiwallu anghenion dysgwyr?
DD3: Mae’r ysgol yn darparu mynediad rhwydd at ystod o wasanaethau cymorth sy’n briodol i anghenion unigol yn yr ysgol a thu allan i’r ysgol




Dylai fod ystod o wasanaethau cymorth gan ysgolion sy’n cael eu cyfleu’n effeithiol i’r gymuned ysgol gyfan, gan gynnwys sut i gael gafael ar gymorth sydd ar gael. Bydd gweithio ar y cyd a chydweithredu gydag ystod o wasanaethau cymorth yn helpu ysgolion i ddatblygu gwasanaeth di-dor i ddysgwyr, gan eu galluogi i gael y cymorth sydd ei angen arnynt, a gwella’u deilliannau felly.

Mewn ysgolion, gall gwasanaethau a chymorth fel cwnsela a llesiant, neu grwpiau a rhaglenni anogaeth, ddarparu cefnogaeth werthfawr i ddisgyblion sydd mewn risg o ddioddef iechyd meddwl salach. 
 
Dylai ysgolion ystyried sut i fabwysiadu dysgu o’r rhaglen dreialu Mewngymorth gan CAMHS a threfniadau cysylltiedig Llywodraeth Cymru i’w rhoi ar waith fesul cam sy â’r nod o feithrin gallu (gan gynnwys sgiliau, gwybodaeth a hyder) mewn ysgolion i gefnogi iechyd meddwl a llesiant disgyblion a staff. Mae rhaglen Mewngymorth CAHMS yn darparu mynediad i staff ysgolion at staff iechyd meddwl arbenigol a all gynghori/ymgynghori ar ddysgwyr unigol, a darparu hyfforddiant fel eu bod yn gallu rhoi cefnogaeth well i ddysgwyr sy’n troi atynt am help. 

Bydd cydweithio gyda’r awdurdod lleol a phartneriaid allweddol yn helpu ysgolion nodi gwasanaethau cymorth lleol neu ehangach priodol o fewn y gymuned. Gall ysgolion yn eu tro rannu’r wybodaeth hon gyda staff, dysgwyr a’u teuluoedd fel eu bod yn gwybod sut i gael gafael ar y gwasanaethau hyn. Yn ogystal â gwasanaethau arferol yr awdurdod lleol a’r GIG, gallai’r trydydd sector ddarparu cymorth arbenigol megis i’r dysgwyr hynny sydd â rhiant yn y carchar, neu’n sy’n dioddef profedigaeth neu gam-drin domestig.
Cwestiynau i’w Gofyn?
A oes gwasanaeth cwnsela cyfrinachol ar gael yn yr ysgol ynghyd â data am ystod y dysgwyr sy’n defnyddio’r gwasanaeth hwn?
A oes ymweliadau/cysylltiadau gydag asiantaethau arbenigol sydd ag arbenigedd o feysydd gwahanol e.e. cam-drin domestig, teuluoedd yn chwalu, camddefnyddio alcohol/sylweddau?
Sut mae’r ysgol yn gwybod am amgylchiadau dysgwyr sy’n agored i niwed, a beth maen nhw’n ei wneud i ddarparu mynediad amserol at gymorth ar adegau allweddol drwy’r flwyddyn/nodi adegau allweddol ym mywydau pobl?
 DD4: Mae dysgwyr, staff a chymuned ehangach yr ysgol yn deall sut i gael cymorth a bod ymddygiad gofyn am gymorth yn cael ei annog  


 

Bydd cyfleoedd ar gael drwy’r Maes Dysgu a Phrofiad Iechyd a Lles i ddysgwyr archwilio cysylltiadau gyda’u profiadau, llesiant emosiynol ac iechyd meddwl a fydd yn eu galluogi i gydnabod y gall teimladau ac emosiynau newid. Mae bod yn ymwybodol o hyn yn bwysig o ran cynorthwyo dysgwyr i ddatblygu strategaethau i reoli’u hemosiynau ac annog diwylliant lle mae trafod llesiant emosiynol ac iechyd meddwl yn normal.

Ceir cyfleoedd hefyd i sicrhau bod dysgwyr yn datblygu’r sgiliau i ofyn am gymorth, a sicrhau eu bod yn gwybod am yr asiantaethau a’r sefydliadau sy’n darparu cymorth, a sut i gael gafael arnynt.
  
Dylai ysgolion sicrhau bod gwybodaeth am sut a ble i ofyn am gymorth, yn yr ysgol a thu allan i’r ysgol, ar gael yn hawdd i ddysgwyr. Dylai gwasanaethau galw heibio â mynediad hawdd iddynt, yn cael eu darparu gan gymheiriaid, cyrff allanol fel nyrsys ysgol a gwasanaethau ieuenctid, gael eu hyrwyddo fel ffynonellau o gymorth a chefnogaeth heb stigma â mynediad hawdd iddynt, ac oddi yno gellir cael cymorth i fynd ymlaen at wasanaethau mwy arbenigol.

Dylid rhannu negeseuon cadarnhaol am iechyd meddwl, yn ffisegol ac yn rhithiol, i annog ymddygiad gofyn am gymorth trwy greu mannau diogel i roi preifatrwydd i staff a dysgwyr i ofyn am y cymorth a’r gefnogaeth y mae eu hangen arnynt.  
Cwestiynau i’w Gofyn?

A yw pawb yn gwybod ble i fynd i gael cymorth? A oes data ar gael am ystod y gwasanaethau a ddefnyddir?

A oes cysylltiadau sefydledig gydag asiantaethau allanol e.e. CAMHS?

A yw staff yn gwybod sut i ymateb a chynorthwyo dysgwyr sy’n hunan-niweidio neu sy’n ceisio lladd eu hunain?

A oes gweithdrefn glir i ymateb i ddigwyddiadau trawmatig e.e. marwolaeth sydyn, ymgais ar hunanladdiad / hunanladdiad, y mae’r holl staff yn gwybod amdani?

 E. Amgylchedd a Chyfleusterau’r Ysgol – mae amgylchedd a chyfleusterau’r ysgol yn cefnogi llesiant emosiynol a meddyliol da


 

Pam mae hyn yn bwysig?
Dylai ysgolion fod yn amgylcheddau diogel i ddysgwyr a staff sydd hefyd yn hybu parch ac amrywiaeth. Gall yr amgylchedd ysgol helpu dysgwyr i wneud cysylltiadau rhwng eu profiadau a’r byd o’u hamgylch mewn cyd-destun ystyrlon. Mae’r fan neu’r cyd-destun lle mae dysgu’n digwydd yn rhan annatod o’r broses ddysgu. Mae gofyn ystyried a meddwl am y fan lle cynhelir dysgu er mwyn hyrwyddo’r cyfleoedd dysgu i’r eithaf ac i ddiwallu anghenion a dyheadau dysgwyr. Os yw dysgwyr yn cael profiad negyddol o’r amgylchedd ysgol e.e. dim digon o leoedd cymdeithasol mewn ysgolion i ymgasglu a meithrin perthnasoedd, mannau y mae dysgwyr yn eu gweld yn fannau bygythiol; gall hyn effeithio ar iechyd meddwl, dysgu ac ymddygiad. Gall arwain at ymddieithrio hefyd. Pan fydd dysgwyr yn teimlo’n ddiogel, maent yn fwy tebygol o allu ymgysylltu yn eu dysgu, rheoli’u hemosiynau a gofyn am gymorth pan fydd ei angen arnynt.
Mae tir ysgol sydd wedi’i gynllunio’n dda a’i ddatblygu’n feddylgar yn cyfoethogi cyfleoedd dysgu a chwarae. Mae treulio amser mewn mannau glas (afonydd, gwlyptiroedd, traethau) a mannau gwyrdd (parciau, coetir, coedwigoedd) wedi’u gysylltu â boddhad gwell o fywyd, llai o orbryder a mwy o hapusrwydd. Mae cyswllt a chysylltedd â natur yn creu cynnydd mewn emosiynau cadarnhaol a theimladau o fywiogrwydd, a gostyngiad mewn emosiynau negyddol; mae hefyd yn darparu rhyddhad oddi wrth flinder meddwl, a gwelliant mewn rhychwant sylw.  
Hefyd, mae mannau awyr agored yn cynnig amrywiaeth o adnoddau a lleoedd sy’n anodd eu hatgynhyrchu mewn amgylchedd dan do. Mae plant sy’n cael eu magu gyda chyswllt â mannau gwyrdd gymaint â 55% yn llai tebygol o ddatblygu problemau iechyd meddwl fel camddefnyddio sylweddau, salwch yn gysylltiedig â straen ac anhwylderau bwyta. Mae ymchwil yn awgrymu hefyd bod cymdogaethau gwyrddach ac addysg awyr agored yn lleihau straen, yn annog ymarfer corff ac yn hybu’r broses ddysgu. Drwy ymgysylltu mewn gweithgareddau awyr agored, heriau a gwaith tîm, gall dysgwyr dyfu mewn hyder a hunan-barch. Hefyd, mae plant sy’n treulio mwy o amser yn yr awyr agored yn ystod y dydd wedi dangos gallu gwell i ganolbwyntio, mwy o gynhyrchiant, ymddygiad gwell a pherthnasoedd mwy cadarnhaol ymhlith eu grŵp cyfoedion.  
Mae astudiaethau’n dangos hefyd bod mannau mewn ysgolion nad yw dysgwyr yn eu gweld yn lleoedd cadarnhaol, a gallai hyn arwain at deimlo’n anniogel. Mae toiledau ysgol yn enghraifft o hyn yn aml, yn ogystal ag amgylcheddau eraill sydd allan o’r ffordd, a gallant ddarparu mannau lle mae bwlio neu ymddygiad bygythiol posibl arall yn digwydd. Gall gweithio gyda’r gymuned ysgol helpu nodi’r mannau hyn a gellir cymryd camau cadarnhaol. Hefyd, dylai ysgolion ystyried y daith i’r ysgol gan y gall hon fod yn ffynhonnell pryder i rai dysgwyr hefyd.
Amgylchedd a Chyfleusterau’r Ysgol mewn llesiant emosiynol a meddyliol ar waith 
Wrth ymgymryd â’ch hunanwerthusiad, bydd angen i ysgolion ystyried nifer o ddimensiynau amgylchedd a chyfleusterau’r ysgol, gan gynnwys:
· Sut mae’r amgylchedd dan do a’r amgylchedd awyr agored yn gallu dylanwadu ar lesiant emosiynol a meddyliol dysgwyr a staff 
· Sut mae’r amrywiaeth o fannau gwahanol dan do ac yn yr awyr agored yn addas i wahanol anghenion dysgwyr e.e. lle ar gyfer chwarae egnïol, lle i fyfyrio’n dawel, gerddi, meinciau cyfeillion, anogaeth, cwnsela yn yr ysgol
· Sut ydych chi’n cynnwys staff a dysgwyr wrth ddatblygu mannau ac amgylcheddau ffisegol sy’n cefnogi llesiant emosiynol a meddyliol dysgwyr, staff a’r gymuned ehangach
· Pa gyfleodd sydd i’w cael i ddysgwyr gael profiad o fannau naturiol 

E1: Mae amryw o fannau ac amgylcheddau ffisegol gan yr ysgol sy’n cefnogi llesiant emosiynol a meddyliol disgyblion a’r staff 



Mae adeiladau a thir ysgol yn gosod y sylfaen ar gyfer dysgu, a gall amgylchedd ysgol sydd wedi’i ddylunio’n dda wella iechyd corfforol a meddyliol plant. Mae’n bwysig creu croeso cynnes yn eich ysgol a gosod tôn gadarnhaol ar gyfer bob diwrnod. Yn ogystal â gwneud i bobl deimlo’n hapus, gall estheteg amgylchedd wella llesiant dysgwyr a staff hefyd, a gwneud iddynt deimlo eu bod yn cael eu gwerthfawrogi. 
Mae enghreifftiau o ystyriaeth ar gyfer y mannau dan do yn cynnwys cyntedd croesawu, arddangosiadau o waith dysgwyr, ystafelloedd a choridorau dymunol, toiledau sy’n cael eu cadw’n dda a chamau i helpu dysgwyr fod yn gymdeithasol yn yr ystafell fwyta e.e. byrddau bwyd crwn.
Dylai fod ‘man diogel’ dynodedig ym mhob ysgol sy’n darparu seibiant pan fydd dysgwyr neu staff yn teimlo wedi’u llethu, gyda gweithdrefnau ar waith i gefnogi’r defnydd priodol o’r mannau hyn. Gall y rhain fod dan do neu yn yr awyr agored a dylent fod yn hygyrch i bawb. Ceir tystiolaeth o ystyriaeth ar gyfer ‘parthau’ o fewn yr amgylchedd ysgol sy’n hyrwyddo llesiant emosiynol a meddyliol ar gyfer anghenion unigol, er enghraifft, ‘parth’ tawel dan do ac yn yr awyr agored, ‘parth’ pwrpasol ar gyfer gwaith un i un gyda dysgwyr dynodedig yn cael cymorth a/neu gwnsela yn yr ysgol. Yn aml, ceir adnoddau amlsynhwyrol yn y mannau hyn i helpu tawelu’r dysgwyr a’r staff, neu wrthrychau cyfarwydd o’r ysgol neu o’r cartref sy’n llwyddo i dawelu’r dysgwyr neu aelodau staff. Dylai bod ag ystafell llesiant ddynodedig i staff sydd ar wahân i ystafell y staff fod yn ystyriaeth hefyd.  
Mae egwyliau a’r awr ginio yn darparu cyfle i ddysgwyr gymdeithasu gyda ffrindiau ac i feithrin perthnasoedd ar draws y gymuned ysgol, ac mae’n addysgu dysgwyr i werthfawrogi a mwynhau eu profiad amser cinio. Dylai ffreutur yr ysgol fod yn fan dymunol lle mae dysgwyr eisiau treulio amser. Beth bynnag yw dewisiadau cinio disgyblion yn yr ysgol, dylent i gyd gael profiad bwyta yr un mor gadarnhaol a rennir gyda’u cyfoedion.
Dylai dysgwyr a staff gael mynediad bob amser i doiledau’r ysgol sy’n agored, wedi’u hawyru’n dda, lle ceir cloeon sy’n gweithio, ac sy’n cael eu glanhau’n rheolaidd ac yn darparu cyfleusterau gwaredu priodol ar gyfer eitemau’r mislif. Mae toiledau yn fan cyffredin mewn ysgol lle mae bwlio ac ymddygiad gwrthgymdeithasol yn digwydd. Dylai’r ysgol gynnig amgylcheddau ymolchi/ardal toiled sy’n ddiogel, dibynadwy, cynaliadwy a hawdd eu defnyddio. Mae angen i ddysgwyr a staff deimlo’n esmwyth ac yn ddiogel i’w hannog i ddefnyddio’r toiled. Dylent gael eu gwirio’n rheolaidd gan staff a dylent fod wedi’u goleuo’n dda, yn olau braf ac yn lliwgar er mwyn helpu hybu morâl. Gall cynnwys dysgwyr wrth eu dylunio a’u haddurno helpu annog perchnogaeth a balchder hefyd, ac mae’n lleihau fandaliaeth.
Lle ceir heriau o ran faint o  le awyr agored neu le mewnol y gall fod gan yr ysgol neu beidio, dylai’r ysgol wneud cynlluniau i addasu’r lle (lleoedd) yn barhaus. Lle nad oes unrhyw fannau gwyrdd yn yr awyr agored, dylai’r ysgol allu dangos ffyrdd creadigol lle mae’r gofod wedi’i ddefnyddio. Lle nad oes fawr o le tu mewn, dylai’r ysgol ddangos bod llesiant emosiynol a meddyliol wrth wraidd y cynlluniau y mae’r ysgol yn eu gwneud ar gyfer yr amgylchedd ffisegol. Lle bo modd, dylai’r ysgol gynnwys dysgwyr, staff a’r gymuned ehangach i gynorthwyo’r ysgol i gyflawni ystod o fannau ac amgylcheddau ffisegol sy’n cefnogi llesiant emosiynol a meddyliol dysgwyr a staff.  
Cwestiynau i’w Gofyn?
A oes arwyddion o amgylch amgylchedd yr ysgol sy’n cyfeirio staff a disgyblion at gymorth ychwanegol a chyngor os oes angen? A yw’r rhain yn eglur ac yn hygyrch i bawb?
A oes mannau glas a mannau gwyrdd gan yr ysgol? 
Sut ydych chi’n goresgyn unrhyw heriau o ran faint o le awyr agored neu le mewnol y gall fod gan yr ysgol neu beidio? 
A oes gofod neu barth diogel yn yr ysgol ar gyfer dysgwyr a staff? 
A yw’r ystafelloedd/parthau lle mae dysgwyr a staff yn mynd i gael cymorth ychwanegol, mentora neu gwnsela yn amgylcheddau croesawgar a hamddenol?
A yw eich ffreutur yn amgylchedd lle mae dysgwyr eisiau bwyta a chymdeithasu? 
A yw toiledau’r ysgol yn cael eu glanhau a’u gwirio’n rheolaidd? A ydynt yn amgylchedd diogel sy’n atal unrhyw fath o fwlio neu drais?
A yw staff a disgyblion yn cael eu cynnwys i ddatblygu mannau ac amgylcheddau ffisegol sy’n cefnogi llesiant emosiynol a meddyliol dysgwyr, staff a’r gymuned ehangach?
A oes arddangosiadau o amgylch yr ysgol gyda phwyslais ar sut i ofalu am eich llesiant?
Pa gyfleoedd sydd i ddisgyblion ymgysylltu â dysgu yn yr awyr agored yn yr ysgol ac oddi ar y safle? 

F. Cwricwlwm – mae cwricwlwm yr ysgol, strategaethau addysgu a dysgu yn dangos dealltwriaeth glir o bwysigrwydd adeiladu sylfeini llesiant emosiynol a meddyliol 



Pam mae hyn yn bwysig?
Mae’r cwricwlwm newydd i Gymru yn cynnwys chwe Maes Dysgu a Phrofiad (MDaPh) gan gynnwys Iechyd a Lles; y Celfyddydau Mynegiannol; y Dyniaethau; Ieithoedd; Llythrennedd a Chyfathrebu; Mathemateg a Rhifedd; a Gwyddoniaeth a Thechnoleg, a gall pob un ohonynt ddatblygu llesiant meddyliol ac emosiynol.
Mae’r pedwar diben yn rhan hanfodol o’r cwricwlwm newydd ac yn fan cychwyn ac yn uchelgais ar gyfer dyluniad cwricwlwm ysgolion. Nod cwricwlwm ysgol yw cefnogi ei dysgwyr i ddatblygu’n ddysgwyr uchelgeisiol, galluog; sy’n barod i ddysgu drwy gydol eu hoes; yn gyfranwyr mentrus, creadigol; sy’n barod i chwarae eu rhan yn llawn yn eu bywyd a’u gwaith; yn ddinasyddion egwyddorol, gwybodus sy’n yn barod i fod yn ddinasyddion i Gymru a’r byd, ac yn unigolion iach, hyderus sy’n barod i fyw bywyd gan wireddu eu dyheadau fel aelodau gwerthfawr o gymdeithas.
Bydd addysgu am iechyd meddwl a llesiant fel rhan o’r cwricwlwm yn helpu i hyrwyddo llesiant dysgwyr trwy ddealltwriaeth o’u hemosiynau eu hunain a rhai eraill, a datblygu strategaethau ymdopi iach. Mae’r cwricwlwm wedi’i ddylunio i alluogi athrawon i gefnogi dysgwyr i archwilio’r cysylltiadau rhwng eu profiadau, llesiant emosiynol a meddyliol. Trwy fod â dealltwriaeth o’r ffactorau sy’n effeithio ar lesiant emosiynol a meddyliol, gall dysgwyr gael eu cefnogi i reoli’u profiadau ac ymddwyn gydag empathi, tosturi a charedigrwydd iddyn nhw’u hunain ac eraill. Trwy gynorthwyo dysgwyr i ddeall eu hiechyd meddwl eu hunain yn well a sut i ofalu amdano, gall ysgolion annog trafodaethau mwy agored a helpu chwalu’r stigma ynglŷn ag iechyd meddwl. Bydd hefyd yn cyfrannu at ddiogelu, gan ddarparu gwybodaeth, dealltwriaeth a strategaethau i ddysgwyr i gadw’u hunain yn iach a diogel, yn ogystal â’u galluogi i gynorthwyo rhai eraill sy’n wynebu heriau. Trwy addysgu dysgwyr am deimladau ac emosiynau a’u cynorthwyo i ddatblygu strategaethau a fydd yn helpu rheoli eu hemosiynau, bydd hyn yn helpu i hybu llesiant hefyd. 
Hanfod dysgu yn yr awyr agored yw ymgysylltu dysgwyr mewn nifer o ffyrdd gan eu hannog i ddod yn gysylltiedig â phrofiadau emosiynol, corfforol, esthetig, ysbrydol a gwybyddol fel rhan o’u dysgu. Dylai fod cyfleoedd i bob dysgwyr ymgysylltu ag amgylcheddau dysgu awyr agored a phrofiadau dysgu sy’n digwydd oddi ar safle’r ysgol, gan gynnwys teithiau preswyl a phrofiad gwaith, i helpu dysgwyr fod yn fwy ymgysylltiedig yn eu dysgu a chefnogi’u llesiant emosiynol a meddyliol. Trwy fynd â dysgwyr allan o’u parthau cysurus, maent yn cael profi llwyddiant mewn tasgau sy’n cymryd amser ac ymrwymiad i’w meistroli. Er enghraifft, mae dringo creigiau, cwblhau cyrsiau rhwystrau neu gyfranogi mewn ymarferiadau adeiladu tîm yn darparu cyfleoedd dysgu i ddysgwyr, yn eu herio i oresgyn gorbryderon, i ddatblygu gwydnwch a datrys problemau (Estyn, 2020). Trwy fod â dealltwriaeth o’r ffactorau sy’n effeithio ar iechyd meddwl a llesiant emosiynol, gellir helpu dysgwyr i reoli’u profiadau ac ymddwyn gydag empathi, tosturi a charedigrwydd iddyn nhw’u hunain ac eraill.
Nododd Estyn (2020) fod ysgolion sy’n darparu profiadau dysgu da ynglŷn ag iechyd meddwl yn defnyddio dulliau sy’n seiliedig ar dystiolaeth ac yn cynllunio ar gyfer dilyniant dros gyfnod, gyda digon o gyfleoedd i ddysgu gael ei atgyfnerthu a’i ymarfer. Gellir cyflawni hyn drwy integreiddio datblygu sgiliau cymdeithasol ac emosiynol yn holl feysydd y cwricwlwm. Mae’r sgiliau hyn yn cynnwys cymhelliant, hunanymwybyddiaeth, datrys problemau, rheoli a datrys gwrthdaro, gweithio ar y cyd, sut i ddeall a rheoli teimladau a sut i reoli perthnasoedd gyda rhieni, gofalwyr a chyfoedion. Gall y rhain helpu dysgwyr i negodi’r heriau o dyfu i fyny a gwneud trosglwyddiadau, ac maent yn gweithredu fel ffactorau amddiffynnol drwy atal problemau iechyd meddwl rhag datblygu ac atal ymddygiad cymryd risg.
Y Cwricwlwm mewn llesiant emosiynol a meddyliol ar waith
Wrth ymgymryd â’ch hunanwerthusiad, bydd angen i’r ysgol ystyried nifer o ddimensiynau’r cwricwlwm, gan gynnwys:
· Dysgu ac addysgu yn cael eu llywio gan dystiolaeth gadarn ac arbenigedd
· Gwelededd llesiant emosiynol a meddyliol ar draws y cwricwlwm ysgol a gweithgareddau allgyrsiol
· Cyfleoedd i alluogi disgyblion nodi beth sy’n hybu’u llesiant emosiynol a meddyliol a sut i ymdopi â throeon trwstan a chyfnodau pontio
· Dulliau trawsgwricwlaidd sy’n ceisio cyfleoedd i hyrwyddo llesiant meddyliol ac emosiynol nid dim ond o fewn y maes dysgu a phrofiad iechyd a lles.
· Yr ysgol yn atgyfnerthu negeseuon pwysig ynglŷn ag iechyd a llesiant disgyblion trwy bob agwedd ar gwricwlwm eang a chytbwys.
· Sut mae cynnydd dysgwyr yn cael ei fonitro a’i adolygu.

F1: Mae’r cwricwlwm ysgol yn darparu dysgu a datblygiad priodol yn ddatblygiadol mewn perthynas â llythrennedd emosiynol, datblygiad seicolegol cadarnhaol a sgiliau datrys problemau i gefnogi gwydnwch yn unol â Chanllawiau Cwricwlwm Llywodraeth Cymru







Mae’r cwricwlwm yn darparu cyfle ar gyfer dull cyfannol o ymdrin â llesiant emosiynol a meddyliol sydd wedi’i ymgorffori drwy’r cwricwlwm cyfan, yn hytrach na chael ei addysgu ar ei ben ei hun mewn slot penodedig o’r amserlen, neu ar gael ar gyfer ychydig o ddysgwyr yn unig.
Mae’r Maes Dysgu a Phrofiad Iechyd a Lles yn darparu’r dysgu sylfaenol sy’n cefnogi llesiant emosiynol a meddyliol. Mae’r datganiadau ‘beth sy’n bwysig’ yn mynd i’r afael yn benodol ag elfennau craidd llesiant meddyliol ac emosiynol:
· Mae’r modd rydym ni’n prosesu ein profiadau ac yn ymateb iddynt yn effeithio ar ein hiechyd meddwl a llesiant emosiynol
· Mae ein penderfyniadau’n effeithio ar ansawdd ein bywydau a bywydau rhai eraill
· Mae perthnasoedd iach yn hanfodol i’n llesiant
Ym maes dysgu a phrofiad y Dyniaethau, gall dysgwyr ddatblygu dealltwriaeth o sut y gall proses gwneud penderfyniadau unigol a chyfunol gefnogi ymatebion moesegol a cynaliadwy i heriau a chyfleoedd. Yn y maes dysgu a phrofiad ieithoedd, llythrennedd a chyfathrebu, gall dysgwyr ddatblygu sgiliau i gyfathrebu’n effeithiol, ac mae hynny yn ei dro yn darparu sylfaen ar gyfer datblygu perthnasoedd iach a cheisio cymorth pan fo angen. Gall dysgwyr ddatblygu gwybodaeth am y broses benderfynu, a dealltwriaeth ohoni, gan gynnwys goblygiadau penderfyniadau ac ystyriaeth i risg o fewn y maes dysgu a phrofiad mathemateg a rhifedd. Gall dysgu sut mae’r ymennydd yn gweithio helpu dysgwyr i ddeall eu meddyliau, eu teimladau a’u hemosiynau, a sut y gall dewisiadau o ran ffordd o fyd effeithio ar y corff dynol, gan gynnwys deiet, defnyddio cyffuriau ac ymarfer corff. 
Dylid ystyried cysylltiadau â llesiant emosiynol a meddyliol ar draws yr holl feysydd dysgu a phrofiad, a’u defnyddio i ymgorffori dysgu holistaidd yn llwyr.    
Mae rhan allweddol gan ysgolion i addysgu’r sgiliau ac archwilio agweddau, credoau a gwerthoedd sydd wrth galon llesiant emosiynol, cymdeithasol a meddyliol. Dylai’r cwricwlwm annog dysgwyr i allu ymarfer sgiliau llythrennedd emosiynol, i reoli risgiau, mynegi syniadau ac emosiynau. Hefyd, dylai dysgwyr gael y wybodaeth a’r sgiliau sydd eu hangen i ddeall eu hemosiynau eu hunain ac emosiynau rhai eraill, gan hyrwyddo gwydnwch yr holl ddysgwyr i allu ymdopi â’r heriau sy’n eu hwynebu yn eu cyd-destunau ysgol a chartref.
Dylai proses dylunio cwricwlwm yr ysgol gael ei llywio gan dystiolaeth gadarn, a thrwy ddeall anghenion dysgwyr, mae hyn yn galluogi’r ysgol i ystyried tegwch cyfle i bawb. Dylai gael ei datblygu ar y cyd a bod yn hyblyg, gan ystyried barnau ac anghenion dysgwyr, rhieni, gofalwyr, y gymuned leol a gweithwyr proffesiynol eraill. Dylai profiadau dysgu gael eu cynllunio’n ofalus i sicrhau datblygiad cynyddol dros amser. Hefyd, dylid defnyddio amrywiaeth o ddulliau dysgu ac addysgu, gan gynnwys dysgu gweithredol, cydweithredol a dysgu cymheiriaid, a defnydd effeithiol o dechnoleg. Mae’r cyfle i archwilio ac ymarfer ymateb i ystod o senarios yn arbennig o werthfawr yn y maes hwn o’r cwricwlwm, gan helpu i ddatblygu swyddogaethau uwch ar gyfer cynllunio i’r dyfodol, nodi risg a rheoli risg mewn amgylchedd diogel.
Bydd cynnydd a datblygiad mewn llawer o agweddau ar iechyd a lles yn dibynnu ar gyfnod twf, datblygiad ac aeddfedrwydd pob disgybl, ar faterion cymdeithasol ac ar y cyd-destun cymunedol. Dylai athrawon ystyried y ffactorau hyn, gan sicrhau bod profiadau yn berthnasol ac yn realistig i’r plentyn neu’r unigolyn ifanc yn ei amgylchiadau ei hun.
Mae siarad yn agored am faterion iechyd meddwl yn ffordd effeithiol o chwalu unrhyw stigma cysylltiedig, ac mae angen i athrawon fod yn hyblyg yn eu dull o ddefnyddio’r cyfleoedd a gyflwynir gan ddigwyddiadau cyfredol profiadau dysgwyr. Dylai’r pwyslais fod ar ddatblygu gwybodaeth, dealltwriaeth, sgiliau, iaith a hyder y dysgwyr i ofyn am gymorth fel y bo’r angen, iddyn nhw eu hunain neu i rai eraill. Dylent ddeall pa bryd i ofyn am help, pa gymorth sydd ar gael, a chanlyniad tebygol gofyn am gymorth.
Cwestiynau i’w Gofyn?
Pa fathau o dystiolaeth sy’n cael eu defnyddio i lywio dylunio’r cwricwlwm ysgol?
A yw dysgwyr yn gallu siarad yn agored am eu hiechyd meddwl, eu teimladau, meddyliau ac emosiynol eu hunain, ond rhai eraill hefyd?
A yw dulliau addysgu a dysgu yn hyrwyddo dulliau cyfranogol i’r eithaf?
Pa gyfleoedd y mae dysgwyr yn eu cael i ddatblygu ac ymarfer sgiliau llythrennedd emosiynol? 
Pa gyfleoedd y mae dysgwyr yn eu cael i reoli risgiau, mynegi syniadau ac emosiynau? 
F2: Mae’r cwricwlwm ysgol yn cydnabod ac yn meithrin rôl gadarnhaol y celfyddydau, diwylliant a chwaraeon wrth hyrwyddo llesiant emosiynol a meddyliol




Ceir tystiolaeth gynyddol o effaith y celfyddydau, diwylliant a chwaraeon mewn gwella iechyd meddyliol a chorfforol. Er bod cysylltiadau cydnabyddedig rhwng bod yn weithgar mewn unrhyw ffordd ac iechyd meddwl, mae’n ymddangos bod manteision arbennig i chwaraeon tîm sy’n mynd y tu hwnt i weithgarwch corfforol.
Ar y lefel symlaf, drwy gyfranogi yn y gweithgareddau hyn, bydd dysgwyr yn nodi ac yn cynrychioli teimladau ac emosiynau, eu rhai nhw’u hunain a rhai eraill. Gallant gael cyfleoedd cyfoethog i fod yn greadigol a dychmygus, ac i deimlo ysbrydoliaeth a mwynhad. Gall y celfyddydau ysbrydoli a chymell creadigrwydd dysgwyr, gan eu galluogi i ganfod eu llais ac agor eu dychymyg.
Mae hefyd yn cynnig lle i archwilio themâu heriol yn fwy agored y tu allan i amgylchedd yr ystafell ddosbarth. Gall feithrin sgiliau fel hyder, gwydnwch a hunan-barch.  
Mae pynciau creadigol a chwaraeon yn darparu cyfleoedd gydol oes i ymlacio a rheoli pwysau bywyd o ddydd i ddydd; gan ddarparu cyfleoedd i greu amser a lle i alluogi ystyried sefyllfaoedd anodd yn ofalus ac yn bwyllog.
Mae llawer o weithgareddau fel chwaraeon tîm, cerddoriaeth mewn grŵp, dawns neu theatr bob un ohonynt yn datblygu sgiliau gweithio ar y cyd ag eraill, ac maent hefyd yn mynnu ymdeimlad o ymrwymiad a disgyblaeth nad yw plant efallai yn eu cael o agweddau eraill ar eu bywydau. Hefyd, gall y gweithgareddau hyn ddarparu mantais ymdrech ar y cyd ac ymdeimlad o gyflawniad. Gall yr ymdeimlad hwn o ddiben a pherthyn fod yn amddiffynnol rhag niwed o brofiadau eraill a allai gael effaith negyddol ar lesiant meddyliol. Yn olaf, gallant helpu meithrin gwydnwch drwy’r profiad cyfunol o ymateb yn gadarnhaol pan na fydd pethau’n mynd yn dda a thrwy lwyddiant a rennir.
Dylai gweithio i helpu pob dysgwr ddatblygu ymgysylltiad cadarnhaol a pharhaus yn y celfyddydau creadigol neu chwaraeon fod yn rhywbeth y gall ysgolion ei ddatblygu; darparu cyfleoedd i gael profiad a rhoi cynnig ar gelfyddydau creadigol a chwaraeon gwahanol i helpu dysgwyr ddod o hyd i’r rhai sy’n ennyn eu diddordeb. Mae’r cyfleoedd hyn yn arbennig o bwysig lle na fydd dysgwyr yn cael y cyfleoedd hynny gartref efallai.
Cwestiynau i’w Gofyn?
Sut mae eich cwricwlwm yn meithrin rôl gadarnhaol y celfyddydau, diwylliant a chwaraeon i gyfoethogi ein bywydau?
A yw eich ysgol yn gwerthfawrogi’r celfyddydau creadigol a chwaraeon, ac yn rhoi lle amlwg iddynt?
Pa fath o weithgareddau sydd ar gael i ddysgwyr archwilio’r celfyddydau, diwylliant a chwaraeon?
[bookmark: cysill]Beth mae staff yr ysgol yn ei wneud i hyrwyddo’r rôl gadarnhaol sydd gan y celfyddydau, diwylliant a chwaraeon i hyrwyddo llesiant meddyliol? 

Glossary of acronyms:
THCYP -Together for Children and Young People Programme.
(CAMHS - Cld and Adolescent Mental Health Senvices

ALN - Additional Learning Needs

WSS - Welsh Network of Health School Schemes




